
Uqalimaariuqsaniq | Level 20
Uqalimaariuqsaniq is an Inuktitut reading program developed in 
Nunavut. This program is based on language-acquisition research 
from around the world. Uqalimaariuqsaniq is a sequential and 
progressive Inuktitut reading program that supports students  
in their development as readers. 

Book details
Level: 20   
Text type: fiction
Subjects/themes: hero’s journey stories, mythology, cultural similarities 
and differences
Key features: anthology, maps, introductions, image captions

ᑕᑯᑎᑦᑎᒋᐊᕈᑦ 

ᐃᓱᒪᒋᓗᒍ ᐅᖃᐅᓯᖅ “ᐊᔪᒐᖅ,” ᑭᓱ ᐃᖅᑲᕐᖓᐅᑕᕆᒐᔭᖅᐱᐅᒃ? 
ᐃᒻᒪᖄ ᕿᒥᕐᕈᐊᖃᑦᑕᖅᑕᑦ ᐊᔪᒐᕐᔪᐊᖖᒍᐊᖅ ᑕᕐᕆᔭᖅᓯᒪᔭᕐᓂᓪᓘᓐᓃᑦ, 
ᐅᓕᑲᑖᖅᑐᒥᒃ ᑮᓇᑉᐸᒃᓯᒪᔪᒥᓪᓘᓐᓃᑦ — ᐱᔪᓐᓇᕐᓂᓕᕐᔪᐊᕌᓘᓗᓂ 
ᐊᔪᖏᑦᑐᕐᔪᐊᖑᓪᓗᓂ.

ᐅᕝᕙᓘᓐᓃᑦ ᐃᖅᑲᕐᖕᒐᐅᑕᕆᕕᐅᒃ ᐃᒻᒪᖄ ᐃᓄᓪᓚᑦᑖᖅ 
ᑕᑯᓐᓇᒐᑦᑎᐊᕙᐅᒋᔭᑦ, ᓲᕐᓗ ᑕᕐᕆᔮᒃᓴᓕᐊᖑᓲᖅ, ᐃᖖᒋᖅᑎ, ᐅᕝᕙᓘᓐᓃᑦ 
ᓯᕗᓕᖅᑎ.

ᐊᔪᒐᐃᑦ ᐊᔾᔨᐅᓗᐊᖏᑦᑐᑦ ᐃᓄᐃᑦ ᐃᔾᔪᐊᕈᒪᓲᕆᕙᕗᑦ. 
ᐱᓪᓚᕆᐅᔪᓐᓇᖅᑐᑦ ᑕᑯᓐᓈᖖᒍᐊᒐᐅᓗᑎᒡᓘᓐᓃᑦ ᐊᔪᒐᐅᓂᕋᖅᑕᕗᑦ.

ᐊᔪᒐᐃᑦ ᐱᑕᖃᐃᓐᓇᖅᐳᑦ ᐅᓂᒃᑳᖃᑦᑕᓕᕐᓂᑦᑎᓐᓂᑦ. 
ᓄᓇᕐᔪᐊᓕᒫᕐᒥ, ᐅᓂᒃᑳᒐᖃᖅᐳᑦ ᐊᔪᒐᕐᓂᒃ ᐅᓇᑖᖃᖅᓯᒪᔪᓂᒃ 
ᑲᑉᐱᐊᓇᖅᑐᓂᒃ ᐃᓄᖕᓂᓪᓗ ᐱᐅᓕᓯᓯᒪᔪᓂᒃ. ᐃᓛᓐᓂᒃᑯᑦ ᐊᔪᒐᑦ 
ᐅᓂᒃᑳᖕᒍᔪᑦ ᕿᓂᖅᐳᑦ ᔭᒐᐃᔭᐅᓯᒪᔪᓂᒃ ᐊᑭᑐᔪᓂᒃ. ᐃᓛᓐᓂᒃᑯᓪᓗ 
ᐊᔪᒐᑦ ᓇᕈᓇᖕᓂᖕᒋᓐᓂᒃ ᐅᓂᒃᑳᖕᒍᕗᑦ.

ᐃᓕᖅᑯᓯᖃᑎᒌᖏᑦᑐᑦ ᐊᔾᔨᒌᖏᑦᑐᓂᒃ ᐅᓂᒃᑳᖃᓲᖕᒍᕗᑦ 
ᐊᔪᒐᕆᔭᖕᒋᓐᓂᒃ. ᑖᒃᑯᓇᓂ ᐅᓂᒃᑳᓂ, ᐊᔪᒐᐃᑦ ᐅᖓᓯᒃᑐᐊᓗᖕᓄᑦ 
ᓇᕈᓲᖑᕗᑦ. ᑕᐃᔭᕗᑦ ᑖᒃᑯᐊ ᐅᓂᒃᑳᑦ, “ᐊᔪᒐᐅᑉ ᓇᕈᓂᖓ”-ᓂᒃ.

ᐊᔪᒐᐃᑦ ᓇᕈᑎᓪᓗᒋᑦ ᐊᒥᓱᓂᒃ ᐊᓂᒍᐃᔭᕆᐊᖃᓲᖑᒻᒪᑕ ᐊᖅᑯᑖᓂ.
ᐊᔪᒐᐃᑦ ᐃᑲᔪᖅᑕᐅᓲᖑᔪᑦ ᐃᓕᑉᐸᓪᓕᐊᕕᒋᔭᖕᒋᓐᓂᒃ 

ᒪᓕᒃᑕᖕᒋᓐᓂᒡᓗ, ᐃᓛᓐᓂᒃᑯᓪᓗ ᒎᑎᒋᔭᖕᒋᓐᓂᒃ. ᐃᓛᓐᓂᒃᑯᑦ, 
ᒎᑎᒋᔭᖕᒋᓐᓄᑦ ᐆᑦᑐᖅᑕᐅᓲᑦ ᐊᓂᒍᕆᐊᖃᖅᑕᖕᒋᒍᑦ ᐊᔪᒐᐅᑉ.

ᐊᔪᒐᐃᑦ ᐊᔪᖏᓐᓂᖃᐅᖅᐳᑦ ᐱᔪᓐᓇᕐᓂᖃᐅᖅᑐᑎᒡᓗ. ᐃᓚᖏᑦ 
ᐅᓇᑕᖅᓯᑎᐊᓗᐃᑦ. ᐃᓚᖏᑦ ᓯᓚᑐᔪᐊᓗᐃᑦ, ᐊᑭᕋᕐᒥᓂᒃ ᐊᓂᒍᐃᔪᓐᓇᓲᑦ 
ᓯᓚᐃᕐᕆᒃᓯᓪᓗᑎᒃ.

ᐊᔪᒐᖅ ᐊᖏᕐᕋᓲᖅ ᓇᕈᓂᕐᒥᓂᑦ ᐊᓯᔾᔨᖅᓯᒪᓕᖅᑐᓂ. ᐃᓛᓐᓂᒃᑯᑦ 
ᐱᔭᕆᑐᓪᓗᓂ ᓲᕐᓗ ᐊᑭᑐᔪᓂᒃ ᓇᓂᔭᕕᓂᕐᒥᓄᑦ ᐊᒃᑐᐃᑦᑑᓕᖅᑐᓂ. 
ᐃᓛᓐᓂᒃᑯᓪᓗ, ᐊᔪᒐᐃᑦ ᐃᓕᖅᑯᓯᖏᑦ ᐊᓯᔾᔨᓲᖕᒍᕗᑦ ᐱᔪᓐᓇᕐᓂᕐᒥᓂᒃ 
ᓄᓇᕐᔪᐊᕐᒥᓪᓗ ᖃᐅᔨᒪᓂᖅᓴᐅᓕᖅᑐᑎᒃ.

ᐅᑎᓯᐊᔅ ᒍᕇᔅᑐᖃᕐᒦᖖᒑᖅᑐᖅ ᒧᓛᓐ ᓴᐃᓇᒥ, ᐅᓂᒃᑳᓕᐅᖅᑐᑦ 
ᐱᖅᑯᓯᖕᒋᑦ ᒪᓕᒡᓗᒋᑦ ᐊᔪᒐᕆᔭᖕᒋᑕ ᓇᕈᓂᕆᔭᖕᒋᑦ 
ᐋᖅᑭᒃᓱᖅᓯᒪᓂᖃᖅᐳᑦ. ᐱᖅᑯᓯᖃᑎᒌᖖᒋᑦᑐᓂᒃ ᐊᔪᒐᐃᑦ 
ᐅᓂᒃᑳᖅᑕᐅᓂᖕᒋᑦ ᐊᔾᔨᒌᖕᓂᖃᐅᕋᓗᐊᖅᑐᑎᒃ, ᐅᓂᒃᑳᓕᐊᖕᒍᔪᑦ 
ᐃᓗᓕᖕᒋᑦ ᓇᓗᓇᐃᔭᖅᓯᒪᓂᖕᒋᓪᓗ ᐊᔾᔨᐅᖖᒋᑦᑐᐃᓐᓇᐅᕗᑦ ᑕᐃᒫᒡᓗ 
ᑐᓵᔪᒥᓇᖅᐳᑦ ᐅᖃᓕᒫᕈᒥᓇᖅᐳᓪᓗ.

ᐊᒥᓱᐊᓘᒻᒪᑕ ᐊᔪᒐᐃᑦ ᓇᕈᓂᖏᓐᓂᒃ ᐅᓂᒃᑳᓕᐊᑦ. ᐃᒻᒪᖄ 
ᑎᑎᕋᕈᒪᓕᕈᑎᒋᓂᐊᖅᐸᑎᑦ ᐊᔪᒐᖖᒍᐊᓂᒃ ᓇᕈᖖᒍᐊᖅᑐᓂᒃ!

ᐅᑎᓯᐊᔅ ᓴᓇᖖᒍᐊᒐᖅ, 
ᐅᓂᒃᑳᖅᑐᐊᑎᒍᑦ ᑐᓴᐅᒪᔭᐅᔪᒻᒪᕆᒃ 
ᓇᕈᓂᕕᓂᖕᒐ. 

ᒍᕇᔅ

ᒥᐊᑎᑐᕋᐃᓂᐊᓐ ᑕᕆᐅᖓ

ᒍᕇᔅᑐᖃᕐᒦᖖᒑᖅᑐᖅ  

ᒍᕇᒃᑐᖃᐅᓂᕋᖅᑕᐅᕗᑦ ᐃᓄᕕᓂᖕᒋᑦ ᓄᓇᖃᖅᑐᕕᓃᑦ ᒥᐊᑎᑐᕋᐃᓂᐊᓐ 
ᑕᕆᐅᖅᐸᓯᖕᒐᓂ 800BCE-ᒥᑦ 150BCE-ᒧᑦ. 

ᒍᕇᒃᑐᖃᑦ ᓇᖕᒥᓂᖅ ᒎᑎᖃᐅᖅᑐᕕᓃᑦ ᑕᐃᔭᒥᓂᒃ, 
ᐅᓕᒻᐸᔅᒥᐅᓂᒃ. ᐊᑎᖓᑦ ᑖᒃᑯᐊ ᒎᑎᖏᑕ ᐱᓯᒪᕗᖅ ᖃᖅᑲᒥᑦ 
ᑕᐃᔭᐅᔪᒥᒃ ᖃᖅᑲᒃ ᐅᓕᒻᐸᔅ, ᒍᕇᒃᑐᖃᑦ ᐅᒃᐱᕈᓱᖕᓂᕐᒪᑕ ᒎᑎᒋᔭᖏᑦ 
ᑕᐃᑲᓂᕐᒥᐅᑕᐅᓱᕆᓪᓗᓂᒋᑦ.

ᐅᓕᒻᐸᔅᒥᐅᑦ ᓯᕗᓕᖅᑕᕕᓃᑦ ᓲᔅᒧᑦ, ᑖᓐᓇ ᐊᑖᑕᓕᒃ ᑕᐃᑕᓐ-
ᒥᒃ, ᑯᕉᓇᔅᒥᒃ. ᑖᒃᑯᐊ ᑕᐃᑕᓐ ᕿᑐᕐᖓᕆᔭᕕᓃᑦ ᔪᕋᐃᓇᔅᒧᑦ, ᓯᓚᒥᒃ 

BCE ᑐᑭᖃᖅᐳᖅ “ᐅᓪᓗᖅᓯᐅᑎᑦᑕ ᓯᕗᓂᐊᓂ.” ᐅᓪᓗᖅᓯᐅᑎᕗᑦ 
ᐱᒋᐊᖅᓯᒪᕗᖅ 0-ᒥ. ᑕᐃᒪᐃᒻᒪᑦ 800BCE ᑐᑭᖃᖅᐳᖅ ᐊᕐᕌᒍᑦ 
ᐅᓪᓗᖅᓯᐅᑎᒋᓕᖅᑕᑦᑕ ᓯᕗᓂᐊᓂ 0-ᒥᑦ, ᐅᕝᕙᓘᓐᓃᑦ 1,220 
ᐊᕐᕌᒍᑦ ᐊᓂᒍᖅᓯᒪᓕᖅᐳᑦ ᒫᓐᓇᒧᑦ 800BCE-ᒥᑦ. ᓈᓴᐅᑎᖕᒐ 
ᐊᒥᓱᕈᖅᐸᓪᓕᐊᓪᓗᓂ ᐅᐊᑦᑎᐊᕈᖖᒍᖅᐸᓪᓕᐊᕗᖅ, 
ᑕᐃᔅᓱᒪᓂᑐᖃᖖᒍᖅᐸᓪᓕᐊᕗᖅ. 

ᐊᐅᓚᑦᑎᔨ, ᒐᐃᐊᔅᒧᓪᓗ, ᓄᓇᕐᔪᐊᒥᒃ ᐊᐅᓚᑦᑎᔨ. ᓲᔅ ᐅᓕᒻᐸᔅᒥᐅᓂᒃ 
ᓯᕗᓕᖅᑐᕕᓂᖅ ᐅᓇᑕᖅᑎᓪᓗᒋᑦ ᑕᐃᑕᓐ-ᓂᒃ ᓯᓚᕐᔪᐊᕐᒥᒃ 
ᐊᐅᓚᑦᑎᔨᙳᕋᓱᒃᑐᑎᒃ. ᐅᓕᒻᐸᔅᒥᐅᑦ ᓵᓚᖃᖅᑐᕕᓃᑦ, ᓲᔅᓗ ᓄᑲᖏᓪᓗ 
ᐊᒡᒍᐃᓕᕐᓂᖅᐳᑦ ᓄᓇᕐᔪᐊᕐᒥᒃ ᐱᑖᖅᑐᖅᑐᑎᒃ. ᓲᔅ ᕿᓚᖕᒥᒃ 
ᐊᐅᓚᑦᑎᔨᙳᐳᖅ, ᓄᑲᖓ ᐳᓴᐃᑕᓐ ᐃᒪᕐᒥᒃ ᐊᐅᓚᑦᑎᔨᙳᖅᑐᓂ, ᐊᒻᒪ 
ᓄᑲᒃᑲᓐᓂᖓ ᕼᐊᐃᑎᔅ ᐊᐅᓚᑦᑎᔨᙳᖅᑐᓂ ᑐᖁᖓᔪᑦ ᓄᓇᕐᔪᐊᖓᓂᒃ.

 ᒍᕇᒃᑐᖃᑦ ᐅᓕᒻᐸᔅᒥᐅᓂᒃ ᒎᑎᒋᔭᒥᖕᓂᒃ ᐱᒻᒪᕆᐅᑎᑦᑎᔪᕕᓃᑦ.
ᐃᒡᓗᕐᔪᐊᓕᐅᖅᐸᒃᑐᕕᓃᑦ ᒎᑎᒋᔭᒥᖕᓄᑦ ᑐᒃᓯᐊᕐᕕᒋᕙᒃᑐᓂᔾᔪᒃ 
ᐊᔪᕆᖅᓲᔾᔭᐅᔪᒪᓪᓗᑎᒃ ᐱᔭᕆᐊᖃᖅᑕᒥᓂᒃ. ᑭᓯᐊᓂᓕ, 
ᒍᕇᒃᑐᖃᑦ ᒎᑎᒋᔭᒥᖕᓂᒃ ᐊᔪᖖᒋᓐᓂᓕᐊᓘᓱᕆᑦᑎᓚᐅᖖᒋᑦᑐᑦ 
ᐱᑦᑎᐊᕆᐊᖃᖅᑐᕆᔅᓯᓇᑎᓪᓗ. ᐅᓂᒃᑳᒐᓴᐃᑦ ᒍᕇᒃᑐᖃᑦ 
ᒎᑎᖕᒋᓐᓂᒃ ᓱᒪᓪᓗᐊᖅᑐᕆᔅᓯᖖᒋᑦᑐᑦ ᐃᓛᓐᓂᒃᑯᓪᓗ 
ᐃᓖᔭᖅᓱᐊᖃᖅᑎᑐᐃᓐᓇᐅᓪᓗᑎᒃ. ᒍᕇᒃᑐᖃᑦ ᒎᑎᖕᒋᑦ ᐃᓄᕐᔫᔮᖅᑐᕕᓃᑦ; 
ᐃᓄᒃᑐᑦ ᐱᐅᖖᒋᓐᓂᖃᐅᖅᑐᑎᒃ, ᐱᔪᓐᓇᕐᓂᖃᕋᓗᐊᖅᑐᑎᒃ. ᒍᕇᒃᑐᖃᑦ 
ᒎᑎᖕᒋᑦ ᓯᖕᓇᔭᓚᐅᖅᑐᑦ ᐊᔪᒐᕐᓂᒃ, ᐅᓇᑕᐅᑎᕙᒃᑐᑎᒡᓗ. 

ᐅᓂᒃᑳᑦ ᒎᑎᒋᔭᐅᔪᓂᒃ ᐊᔪᒐᓂᓪᓗ ᐅᓂᒃᑲᐅᑕᐅᕙᒃᑐᕕᓃᑦ 
ᒍᕇᒃᑐᖃᕐᓄᑦ ᑲᔪᖖᒋᖅᓴᐃᔾᔪᑕᐅᓪᓗᑎᒃ ᐃᓄᑦᑎᐊᕙᐅᓇᓱᖕᓂᕐᒧᑦ. 
ᑖᒃᑯᐊ ᐃᓚᒋᓪᓗᒋᑦ ᑐᕚᕆᔭᒃᓴᓂᒃ, ᓯᓚᑐᔪᓂᒃ, ᐃᓱᒪᑐᔪᓂᒃ, 
ᐃᖅᑲᓱᒃᑐᓂᒡᓗ. 

ᐊᑕᐅᓯᖅ ᐊᔪᒐᖅ ᐱᓗᐊᖅᑐᒥᒃ ᓴᖅᑭᔮᖅᑎᑦᑎᕗᖅ ᑖᒃᑯᓂᖓ 
ᐃᓄᑦᑎᐊᕙᐅᔾᔪᑎᓂᒃ ᐅᑎᓯᐊᔅ. ᐅᑎᓯᐊᔅ ᐅᓂᒃᑳᕆᔭᐅᕗᖅ ᒪᕐᕉᖕᓂᒃ 
ᐅᓂᒃᑳᑯᑖᕌᓗᖕᓂᒃ ᐅᖃᓗᕋᐅᔭᐅᑏᖕᓂᒃ ᐅᓂᒃᑳᖅᑕᐅᔫᖕᓂᒃ 
ᒍᕇᒃᑐᖃᕐᒧᑦ

ᐅᖃᓗᕋᐅᔭᖅᑎᒧᑦ ᕼᐆᒪᕐ-ᒧᑦ. ᓯᕗᓪᓕᖅ ᐅᖃᓗᕋᐅᔭᐅᑦ ᑕᐃᔭᖅ 
ᐃᓕᐋᑦ ᐅᓂᒃᑲᐅᓯᖃᖅᐳᖅ ᑐᕉᔾᔭᓐ-ᒍᕇᒃ ᐅᓇᑕᕐᓂᕕᓂᖏᓐᓂᒃ. 
ᑖᓐᓇ ᐅᓇᑕᕐᓂᕕᓂᖓᓐᓂᒃ ᐅᓂᒃᑳᖑᕗᖅ ᒍᕇᒃᑐᖃᒃᑯᑦ 
ᑐᕈᐊᐃᒥᐅᓪᓗ, ᑕᐃᔭᐅᔪᑦ ᑐᕉᔾᔭᓐ. ᐊᕐᕌᒍᒐᓴᖕᓂᒃ ᐅᓇᑕᓕᕐᒪᑕ, 
ᐅᑎᓯᐊᔅ ᐃᔨᖅᓯᓕᖅᐳᖅ ᒍᕇᒃ ᐅᓇᓕᖏᓐᓂᒃ ᕿᔪᐊᓗᖕᒧ 
ᕿᒧᒃᓯᐅᑎᙳᐊᕌᓗᖕᒧᑦ ᑖᓐᓇ ᐃᓯᐅᔾᔭᐅᓪᓗᓂ ᐊᕙᓗᓯᒪᓂᖏᓐᓄᑦ 

ᑐᕈᐊᐃ. ᐅᓐᓄᖕᒪᑦ, ᑖᒃᑯᐊ ᐃᔨᖅᓯᒪᔪᑦ ᐅᓇᓖᑦ ᐊᓂᕗᑦ ᓱᕋᑦᑎᕆᕗᓪᓗ 
ᓄᓇᓕᕐᔪᐊᕐᒥᒃ, ᓵᓚᖃᖅᑐᑎᒃ ᑐᕉᔾᔭᓐᓂᒃ ᐅᓇᑕᕐᓂᖅ ᓄᖅᑲᑎᑦᑐᒍ.

ᐊᐃᑉᐸᖓ ᐅᖃᓗᕋᐅᔭᐅᑦ ᕼᐆᒪᑉ ᐅᓂᒃᑳᖕᒐ ᑕᐃᔭᐅᕗᖅ 
ᐋᑕᓯ ᐅᓂᒃᑳᖃᖅᐳᖅ ᐅᑎᓯᐊᔅᒥᒃ ᐊᖕᒋᕐᕋᕋᓱᐊᖅᑎᓪᓗᒍ. ᑕᒪᓐᓇ 
ᓇᕈᑯᑖᖕᓂᖕᒐ ᐊᑯᓂᐅᑎᒋᕗᖅ ᐊᕐᕌᒍᓂᒃ 10-ᓂᒃ ᑕᕝᕙᓂᓗ ᐅᑎᓯᐊᔅ 
ᐅᓇᑖᖃᖅᐸᒃᐳᖅ ᑲᑉᐱᐊᓇᖅᑐᓂᒃ, ᐊᖕᒐᒃᑯᕐᓘᑎᒥᒡᓗ ᓵᓚᖃᖅᑐᓂ, 
ᓄᓕᐊᓂᓗ ᑕᓱᖅᑐᓂᐅᒃ.

ᐅᑎᓯᐊᔅ ᓇᕈᓂᖓ ᐱᔭᕐᓂᖖᒋᓕᖅᑎᑕᐅᔪᕕᓂᐅᕗᖅ 
ᖃᓄᖓᓴᐅᑎᖃᑎᖃᖅᑐᓂ ᐃᒪᐅᑉ ᒎᑎᖓᓂᒃ, ᐳᓴᐃᑕᓐᒥᒃ, ᑖᓐᓇᓗ 
ᓂᖖᒐᐅᒪᕕᖃᖅᑐᕕᓂᖅ ᐅᑎᓯᐊᔅᒥᒃ ᑐᖁᕋᖅᑕᐅᓂᖏᓐᓄᑦ ᑐᕉᔾᔭᓐ. 
ᐳᓴᐃᑕᓐ ᑕᐱᖃᖅᑐᕕᓂᐅᖕᒪᑦ ᑐᕉᔾᔭᓐᓂᒃ ᐅᓇᑕᖅᑎᓪᓗᒋᑦ, 
ᐊᒻᒪ ᓱᒋᐊᖅᓯᓇᓱᓕᖅᑐᕕᓂᖅ ᖃᓄᓕᒫᖅ ᐅᑎᓯᐊᔅ 
ᐊᖏᕐᕋᖅᑎᑦᑕᐃᓕᒪᓪᓗᓂᐅᒃ.

ᐅᓂᒃᑳᖅ ᖃᐅᔨᒪᔭᐅᓛᖑᖃᑕᐅᔪᖅ ᐋᑕᓯ-ᒥᑦ ᐱᕗᖅ, ᐅᑎᓯᐊᔅ 
ᐅᓇᑖᖃᖅᑐᓂ ᓴᐃᒃᓛᑉᓯᒥᒃ, ᐃᔨᑐᐊᓕᒃ ᑲᑉᐱᐊᓇᖅᑐᖅ ᐃᕐᓂᖓ 
ᐳᓴᐃᑕᓐ.

ᑕᕝᕙᓂ ᐊᔪᒐᐅᑉ ᓇᕈᓂᖓ ᐱᒋᐊᖅᐳᖅ, ᐅᑏᓯᐅᔅ 
ᐅᓇᓕᐅᖃᑎᖕᒋᓪᓗ ᑎᑭᐅᑎᑎᓪᓗᒋᑦ ᓴᐃᒃᓛᑉᓯᑦ ᓄᓇᖕᒐᓐᓄᑦ.

ᐅᖃᓗᕋᐅᔭᐅᑎᑯᑖᑦ ᐅᓂᒃᑳᑯᑖᒍᑕᐅᕗᑦ. ᐅᖃᓗᕋᐅᔭᐅᑎᑯᑖᒃ 
ᐅᓂᒃᑲᐅᓯᖃᓲᑦ ᓲᕐᓗ ᐊᔾᔨᐅᑦᑎᐊᖖᒋᑦᑐᓂᒃ ᐃᓄᖕᓂᒃ 
ᐊᒃᓱᕈᓐᓇᖅᑐᒃᑰᖅᑐᓂᒃ ᑲᒪᓇᖅᑐᓂᒃ, ᒪᑯᓂᖕᒐ ᒎᑎᖕᒋᓐᓂᒃ ᑲᒪᓇᖅᑐᓂᒡᓗ 
ᐱᔪᓂᒃ.

ᐅᑎᓯᐊᔅ ᐅᓇᑕᖅᑎᖕᒋᓪᓗ 
ᑕᑯᔭᕆᐅᖅᐳᑦ ᐃᔨᑐᐊᓕᖕᒥᒃ 
ᖃᐃᕈᓱᖕᒥᓄᑦ ᐅᑎᓕᖅᑎᓪᓗᒍ. 

ᐅᑎᓯᐊᔅ ᐊᒻᒪ ᓴᐃᒃᓛᑉᔅ

ᑕᐃᔅᓱᒪᓂ ᐅᑎᓯᐊᔅ ᐅᓇᑕᖅᑎᖏᓪᓗ ᑳᖃᑦᑕᓕᕐᓂᖅᐳᑦ ᑕᖃᒪᓪᓗᑎᒡᓗ. 
ᐅᒥᐊᕐᔪᐊᖓᑕ ᓂᕿᒃᑯᕕᐊ ᐃᓗᓖᒍᑎᕗᖅ, ᑳᒃᑐᑎᓪᓗ.

“ᓄᓇ ᑕᐅᕙ!” ᖃᐃᒐᓪᓚᒃᑐᖃᖅᐳᖅ ᐅᒥᐊᕐᔪᐊᕐᒥᐅᑕᕐᒥᒃ. 
ᓇᓂᓯᔪᐊᓗᑕᐃᓐᓇᐅᕗᑦ. ᖃᖅᑲᖕᒋᑦ ᓄᕝᕗᔾᔭᕆᒃᑐᑦ ᐊᓚᒃᑲᖅᐳᑦ.

ᓄᓇᒨᕋᒥᒃ ᐅᑎᓯᐊᔅ ᐅᓇᑕᖅᑎᖏᓪᓗ ᖃᖅᑲᓄᑦ ᓂᕿᓯᐅᕆᐊᖅᐳᑦ. 
ᓄᓇᖅᐸᖅᑎᓪᓗᒋᑦ, ᓂᕿᒃᓴᖅᓯᐅᖅᑐᑦ ᖃᐃᕈᓱᒃᓯᕗᑦ.

ᐃᓗᐊᓄᑦ ᑕᑯᓇᒃᑲᒥᒃ, ᑕᑯᕗᑦ ᖃᐃᕈᓱᒃ ᐃᓗᑐᔪᕐᔪᐊᕌᓗᒃ. 
ᐃᑯᐊᓚᔪᒥᒃ ᐃᒡᒐᕕᖕᒥ ᕿᒪᐃᔪᖃᕐᓂᖅᑐᓂ ᐹᖅᐸᓯᐊᓂ ᖃᐃᕈᓲᑉ. 
ᑖᒃᑯᐊᓕ ᑭᓯᐊᓂ ᑲᒪᐃᖅᑭᒃᐳᑦ ᑕᑯᒐᒥᒃ ᓰᓯᕐᔪᐊᕌᓗᖕᓂᒃ 
ᐊᒻᒪᓗᖅᑖᓗᖕᓂᒃ ᐊᒻᒪ ᓂᕿᓂᒃ ᖃᐃᕈᓲᑉ ᐊᕙᓗᖓᓂ 
ᐃᓕᐅᖅᑲᖅᓯᒪᔪᓂᒃ. ᕿᔪᖕᓄᓗ ᒪᑯᐊ ᐊᕙᓗᓯᒪᔪᑦ ᓰᐱᑦ ᒎᑦᓪᓗ.

“ᐱᔭᐃᓐᓇᕆᓚᐅᕐᓚᕗᑦ!” ᐅᓇᑕᖅᑎᖕᒋᑦ ᐅᖃᖅᐳᑦ. 
ᑭᓯᐊᓂ ᐅᑎᓯᐊᔅ ᐊᒡᒐᓂ ᐃᓵᒃᐹ ᑕᐃᒪᓐᓇᐃᖁᔨᓇᓂ. 
“ᒫᓂ ᐋᓪᓚᐅᒐᑦᑕ ᐱᑦᑎᐊᕆᐊᖃᖅᑐᒍᑦ,” ᐅᖃᖅᐳᖅ.	

“ᐅᑎᖅᓯᐊᕆᖕᒑᓕᕐᓚᕗᑦ ᑖᔅᓱᒪ ᖃᐃᕈᓲᑉ ᐃᓄᖕᒐ.”
ᐊᓱᐃᓪᓛᒃ ᐅᑕᖅᑭᓕᖅᐳᑦ. ᐅᓐᓄᓕᖅᑎᓪᓗᒍ ᑐᓴᑦᑕᖅᐳᑦ 

ᐃᑦᑐᒃᑕᖅᑐᐊᓗᖕᒥᒃ ᕿᑭᕐᕌᖅᑐᒥᒃ ᐅᐸᒃᐸᓪᓕᐊᔪᒥᒃ. 

ᐅᓂᒃᑳᓕᐊᖑᓯᒪᔪᖅ ᒪᓕᒐᓚᒃᑐᓂ ᐅᖃᓕᒫᒐᖅ 9-ᒥᒃ ᕼᐆᒪᑉ 
ᐋᑕᓯᖓᓂᑦ  

ᑕᕝᕙ ᖃᐃᕈᓲᑉ ᐃᓄᐊᓗᐊ ᐊᖏᕐᕋᖅᐳᖅ. ᐊᖑᑎᐊᓗᒃ, ᑭᓯᐊᓂ 
ᐊᖏᔪᕐᔪᐊᕌᓗᒃ. ᐃᓄᓪᓚᑦᑖᖕᒍᖖᒋᑦᑐᐊᓗᒃ, ᑖᓐᓇ ᐆᒪᔪᖅ ᐃᔨᑐᐊᓕᒃ.

ᐃᓄᒃᐸᓱᒡᔪᒃ ᑖᓐᓇ ᐅᔭᕋᖕᒥᒃ ᓵᑦᑐᒥᒃ ᑎᒍᓯᒐᒥ ᖃᐃᕈᓲᑉ ᐹᖓᓄᑦ 
ᓰᒻᒥᐅᑎᓪᓗᓂᐅᒃ, ᑖᒃᑯᐊ ᐊᖕᒍᑎᑦ ᓴᐱᓪᓗᓂᒋᑦ ᐃᓗᐊᓂ.

ᐅᑎᓯᐊᔅ ᑲᑉᐱᐊᑦᑕᑐᐃᓐᓇᖖᒋᓚᕐᓕᖅ. “ᐆᒪᔪᕐᓘᖓᐃ,” ᐅᖃᖅᑐᓂ.
ᐃᓄᒃᐸᓱᒡᔪᒃ ᑐᓴᕋᒥ ᕿᕕᐊᖅᐳᖅ, ᐃᔨᑐᐊᕌᓗᐊ ᓯᑯᖖᒋᖓᕐᓚᒃᑐᓂ 

ᐊᒻᒧᑦ ᑕᐅᑐᓕᖅᐳᖅ. “ᐋᓪᓚᐃᑦ!” ᐆᒪᔪᕐᓗᒃ ᖃᐃᒐᓪᓚᒃᐳᖅ. “ᑭᒃᑰᕕᓯ? 
ᓇᑭᖖᒑᖅᐱᓯ?”

“ᒍᕇᒃᖕᒍᕗᒍᑦ,” ᐅᑏᓯᐊᔅ ᑭᐅᕗᖅ. “ᐊᖏᕐᕋᕋᓱᒃᑐᒍᑦ 
ᐅᓇᑕᓚᐅᖅᑐᑕ ᑐᕈᐊᐃᒥ, ᐊᖅᑯᑎᑦᑎᓐᓂᑦ ᓴᖑᑎᑕᐅᓚᐅᕋᑦᑕ 
ᐊᓄᕆᕐᔪᐊᒧᑦ. ᒥᑭᓪᓕᑎᖅᑐᑕ ᐃᓕᓐᓄᑦ ᑐᒃᓯᕋᖅᐳᒍᑦ ᓲᔅ ᐊᑎᖓᓂᑦ 
ᑐᖖᒐᓱᒃᑎᑕᐅᔪᒪᕗᒍᑦ ᐊᐃᑦᑑᓯᐊᕐᓗᑕᓗ. ᐱᖅᑯᓯᕆᒻᒪᔾᔪᑦ ᒎᑎᑦᑕ.” 

ᐃᓄᒃᐸᓱᒡᔪᒃ ᐃᒡᓚᖅᓯᕐᔪᐊᓘᕗᖅ. “ᓲᔅ ᐅᕙᓐᓄᑦ ᑭᓲᙱᑦᑐᖅ,” 
ᐅᖃᖅᐳᖅ. “ᓴᐃᒃᓛᑉᔅᖑᕗᖓ, ᒎᑎᒋᔭᐅᔪᓂᓪᓗ ᐃᓕᕋᓱᙱᓚᖓ. 
ᑭᓇᐅᒻᒪᖔᖅᐱᑦ ᐅᖃᐅᑎᖖᒐ, ᒥᑭᔪᕈᓘᒃ.”

ᐅᑎᓯᐊᔅ ᑲᐸᕈᔪᒃᐳᖅ. ᐅᐱᓐᓇᕋᓂ ᓴᐃᒃᓛᑉᔅ ᒥᑕᐅᑎᖃᕐᒪᑦ 
ᒎᑎᒋᔭᐅᔪᓂᒃ. “ᑭ...ᓇᐅᙱᑦᑐᖓ,” ᐅᑎᓯᐊᔅ ᑭᐅᕗᖅ.

“ᑭᓇᐅᖏᑦᑑᖅ, ᐊᐃᑦᑑᓯᐊᕈᒪᕋᑖᕋᕕᑦ,” ᓴᐃᒃᓛᑉᔅ ᐅᖃᖅᐳᖅ. “ᑐᓂᔭᕋ 
ᐃᓕᖕᓄᑦ...ᑭᖑᓪᓕᖅᐸᐅᓗᑎᑦ ᓂᕆᓂᐊᕆᒃᑭᑦ!” ᐊᓱᐃᓛᒃ, ᐆᒪᔪᕐᓗᒃ 
ᑎᒍᓯᒐᒥ ᐅᑏᓯᐊᔅ ᐅᓇᑕᖅᑎᖏᑕ ᐃᓚᖓᓂᒃ ᐃᓗᐃᑦᑑᓪᓗᒍ ᐄᕚ.

ᑖᒃᑯᐊ ᐅᓇᑕᖅᑎᑦ ᐅᑎᓯᐊᔅᓗ ᐱᒋᐊᖅᐸᒃᑲᓗᐊᕋᒥᒃ 
ᓄᖅᑲᖅᑎᑦᑐᓐᓇᙱᓛᑦ ᓴᐃᒃᓛᑉᔅ. ᓴᕕᔾᔪᐊᖏᑦ 
ᑎᔾᔭᓪᓚᖃᑦᑕᑐᐃᓐᓇᖅᐳᑦ ᑲᐅᒑᓗᐊᓄᑦ. ᐅᓈᖏᓪᓗ ᑕᓕᖓᓄᑦ ᑐᑦᑐᑦ 
ᓱᕋᖃᑦᑕᑐᐃᓐᓇᐳᖅ. 

ᐅᑏᓯᐊᔅ ᐅᐃᒻᒪᖖᒋᓚᕐᓕ. ᓇᒃᓴᕐᓂᕐᒪᑦ ᓴᕕᔾᔪᐊᑉ ᐊᓯᐊᓂᒃ.	
“ᐆ, ᓴᐃᒃᓛᑉᔅ,” ᐅᖃᖅᐳᖅ. “ᐅᕙᑦᑎᓐᓂᒃ ᐊᔪᖖᒋᓐᓂᖅᓴᐅᓗᐊᕋᕕᑦ. 
ᒥᑭᓪᓕᑎᖅᑐᖓ ᑐᓂᕙᒋᑦ ᕙᐃᓂᒥᒃ. ᐃᒥᕐᓂᐊᕋᕕᑦ ᓂᕆᓕᕈᕕᑦ.”

ᓴᐃᒃᓛᑉᔅ ᐃᒪᐃᑦᑕᐅᑎᒋᕚ ᕙᐃᓂ ᑐᐊᕕᐊᕆᓪᓗᓂᐅᒃ. ᑕᕝᕙᓕ 
ᐅᐃᕐᖓᓕᖅᑐᐊᓘᓪᓗᓂ. “ᐅᓪᓛᒃᑯᑦ ᓂᕆᓂᐊᖅᐸᒋᑦ, ᑭᓇᐅᖏᑦᑐᖅ,”

ᐅᖃᖅᐳᖅ ᓴᐃᒃᓛᑉᔅ. ᐃᕿᒐᒥ ᖃᐃᕈᓲᑉ ᓇᑎᖓᓂ 

ᓯᓂᓕᐊᑕᕿᑦᑕᖅᐳᖅ. ᐅᑎᓯᐊᔅ ᐊᓇᑕᖅᑎᖏᓪᓗ ᕿᕐᓗᑎᒋᐊᕋᓗᐊᕋᒥᒃ 
ᖃᐃᕈᓲᑉ ᐹᖓᒍᑦ, ᐅᔭᕋᒃ ᓵᑦᑐᖅ ᓴᐃᒃᓛᑉᔅ ᒪᑐᓕᐅᑎᖅᑲᐅᔭᖓᓄᑦ 
ᐊᓂᔪᓐᓇᙱᓚᑦ. ᐅᑎᓯᐊᔅ ᐅᓇᑕᖅᑎᖏᓐᓄᑦ ᐅᖃᓕᖅᐳᖅ 
ᐃᓱᒪᑖᕐᓂᕋᖅᑐᓂ.

ᑐᐊᕕᐊᓪᓚᖁᕙᐃᑦ ᐅᓇᑕᖅᑏᑦ ᐃᒻᒥᓂᒃ ᓈᖏᓐᓄᑦ ᓰᐲᑦ 
ᕿᓚᒃᓱᖁᓪᓗᓂᒋᑦ, ᓂᕕᖓᓂᐊᕐᒪᑕ. ᐃᓄᑑᓕᕋᒥ  ᓴᓂᐊᓅᖅᐳᖅ 
ᓴᐃᒃᓛᑉᔅ ᑖᓐᓇ ᓯᓂᒃᑐᖅ. ᐱᑐᐃᓐᓇᕆᐊᖃᓕᕐᒪᑕ ᐊᖑᑎᑦ, ᐅᑎᓯᐊᔅ 
ᓴᕕᒡᔪᐊᓂ ᑎᒍᒐᒥᐅᒃ ᑲᑉᐳᑎᕚ ᓴᐃᒃᓛᑉᔅ ᐃᔨᖓᓄᑦ.

ᓴᐃᒃᓛᑉᔅ ᖃᐃᒐᓪᓚᒃᐳᖅ ᐋᓐᓂᖅᑐᐊᓗᒃ ᓂᖖᒐᒃᑐᖅ, 
ᑕᐅᑐᒍᓐᓃᖅᑐᐊᓗᒃ. ᖃᓂᕝᕙᓗᒃᑐᒥᑦ, ᐃᔨᑐᐊᓕᐅᖃᑎᐊᓗᖏᑦ 
ᖃᐃᒐᓪᓛᕗᑦ ᑖᔅᓱᒧᖓ. “ᓱᒐᕕᑦ?” ᐊᐱᖅᓱᖅᐳᑦ. “ᓱᖕᒪᑦ ᖃᐃᒐᓪᓛᕕᑦ 
ᐅᓐᓄᐊᕌᓗᒃᑯᑦ?”

ᓴᐃᒃᓛᑉᔅ ᖃᐃᒐᓛᖅᐳᖅ, “ᑭᓇᐅᖏᑦᑑᑉ ᑐᖁᓕᕐᒪᖓ! ᑭᓇᐅᖏᑦᑐᖅ!”
“ᑕᐃᒪ ᑭᓇᐅᙱᑉᐸᑦ ᑕᐃᑲᓃᑦᑐᖃᔾᔭᙱᓚᖅ,” ᐃᔨᑐᐊᓕᐅᖃᑎᖏᑦ 

ᐅᖃᖅᐳᑦ. “ᐊᑖᑕᖕᓄᑦ, ᐳᓴᐃᑕᓐᒧᑦ, ᑐᒃᓯᐊᓚᐅᕐᓗᑎᑦ,  ᓯᓂᓕᕆᑦ.”
ᐅᑎᓯᐊᔅ ᓇᖕᒥᓂᖅᑕᐅᖅ ᕿᓚᒃᓱᖅᐳᖅ ᓰᐱᒧᑦ. ᓴᐃᒃᓛᑉᔅ 

ᑕᔅᓯᑲᑕᒃᑲᓗᐊᕋᒥ ᑖᒃᑯᓂᖓ ᕿᓂᖅᑐᖅ, ᓇᓂᓯᔪᓐᓇᕋᓂ 
ᑕᐅᑐᒍᓐᓃᕐᒪᑦ. ᓂᖖᒐᐅᒪᓪᓗᓂ, ᑭᕕᒃᐹ ᐅᔭᕋᒃ ᓵᑦᑐᖅ, ᐅᖃᖅᑐᓂ, 
“ᕿᒫᔭᕇᖅᑐᕕᓃᓪᓖᒃᑯᐊ!”

ᓰᐲᑦ ᐊᓂᕙᓪᓕᐊᑎᓪᓗᒋᑦ ᖃᐃᕈᓲᑉ ᐹᖓᒍᑦ, ᓴᐃᒃᓛᑉᓯᑉ 
ᑐᓄᖕᒋᓐᓂᒃ ᑕᔅᓯᒃᓯᕗᖅ ᐃᓄᒃᓯᐅᖅᑐᖅ. ᓇᓂᓯᖖᒋᓚᕐᓕ, ᓰᐲᑦ 
ᐊᑖᓃᖕᒑᕐᒪᑕ, ᑖᒃᑯᐊᓗ ᐅᓇᑕᖅᑎᑦ ᕿᒪᕉᑎᕗᑦ.

ᐅᑎᓯᐊᔅ ᐊᖅᑯᓵᓕᖅᑎᓪᓗᒍ, ᓴᐃᒃᓛᑉᔅ ᐅᖃᖅᐳᖅ ᓰᐱᓄᑦ, “ᐆ, 
ᐅᕙᑦᑐᓪᓕ ᐅᖃᓪᓚᒍᓐᓇᕐᓂᕈᔅᓯ. ᐅᖃᐅᑎᒐᔭᖅᐸᔅᓯᖖᒐ ᓇᒦᒻᒪᖕᒑᑕ 
ᑕᐃᒃᑯᐊ ᐅᕙᓐᓂᒃ ᐋᓐᓂᖅᓯᔪᑦ.”

ᐅᑎᓯᐊᔅ ᐅᐱᒋᑦᑎᐊᕋᒥ ᐃᓱᒪᒋᕋᑖᖅᑕᒥᓂᒃ 
ᑭᐅᖖᒋᑦᑐᒃᓴᐅᔪᓐᓃᖅᐳᖅ. ᓰᐱᐅᑉ ᐊᑖᓂᑦ ᓂᐅᓪᓗᓂ ᓯᒡᔭᒧᑦ 
ᐅᓪᓚᒃᓯᕗᖅ, ᖃᐃᒐᓛᖅᑐᓂ ᓴᐃᒃᓛᑉᓴᒧᑦ. “ᐅᖃᐅᑎᓂᐊᖅᐸᒋᑦ 
ᓇᒻᒥᓂᖅ!” ᖃᐃᒐᓪᓚᒃᐳᖅ. “ᑭᐅᖖᒋᑦᑑᖖᒋᑦᑐᖅ ᐃᓕᖕᓂᒃ

ᑕᐅᑐᒍᓐᓃᖅᑎᑦᑎᕋᑖᖅᐳᖅ, ᑲᑉᐱᐊᓇᖅᑑᖅ. ᐊᔪᖖᒋᑦᑐᕐᔪᐊᑉ 
ᐅᑎᓯᐊᔅ ᓵᓚᒋᕚᑎᑦ!” 

ᑕᐃᒫᒃ ᓇᓗᓇᐃᕋᒥ, ᐅᓪᓚᒃᓯᕗᖅ. ᑭᓯᐊᓂᓕ ᐱᐅᔪᕆᒧᑦ 
ᓯᓚᐃᑦᑑᓴᒃᐳᖅ, ᐊᑎᓂ ᓇᓗᓇᐃᕐᒪᒍ ᓴᐃᒃᓛᑉᔅᒧᑦ. 
ᓴᐃᒃᓛᑉᔅ ᑐᒃᓯᐊᓕᕐᓂᖅᐳᖅ ᐳᓴᐃᑕᓐᒧᑦ. ᐃᒪᐅᑉ ᒎᑎᖓᓄᑦ 
ᓇᓗᓇᐃᖅᓯᔪᓐᓇᖅᓯᕗᖅ ᐊᑎᖕᒐᓂᒃ ᐃᓅᑉ ᑕᐅᑐᒍᓐᓃᖅᑎᑦᑎᖅᑲᐅᔫᑉ. 
ᐳᓴᐃᑕᓐ ᓯᕐᓈᕐᓂᕕᓂᖕᒐᓄᑦ ᐊᑯᓂᐊᓗᒃ ᐅᑎᓯᐊᔅ ᐅᓇᑕᖅᑎᖕᒋᓪᓗ 
ᐊᖕᒋᕐᕋᖅᑎᖖᒋᓕᖅᐹᑦ ᐊᕐᕌᒍᒐᓵᓗᖕᓄᑦ.

ᑕᐃᔅᓱᒪᓂ ᐅᓐᓄᐊᕐᒥ, ᑭᓯᐊᓂ, ᐅᑎᓯᐊᔅ ᓵᓚᖃᖅᐳᖅ. ᑖᓐᓇ ᐊᔪᒐᖅ 
ᐅᓇᑕᖅᑎᖕᒋᓪᓗ ᐅᒥᐊᖅᑐᒃᑲᓐᓂᓕᕆᕗᑦ.

ᐃᔨᑐᐊᓕᒃ ᓂᖖᒐᒃᑐᐊᓗᒃ ᐅᑎᓯᐊᔅ 
ᒪᖓᑕᒃᑐᓂᐅᒃ ᐅᔭᕌᓗᖕᒥᒃ 
ᒪᑐᒥᒃ ᐲᖅᓯᑎᒻᒪᒍ, ᐅᑎᓯᐊᔅ 
ᐅᓇᑕᖅᑎᖕᒋᓪᓗ ᐊᓐᓇᐃᒻᒪᒋᑦ.

ᑕᐃᒍᕆᔅ

ᔫᕗᕋᐃᑏᔅ

ᒥᓱᐳᑕᐃᒥᐊᑐᖃᕐᒦᙶᖅᑐᖅ

ᒥᓱᐳᑕᐃᒥᐊᑐᖃᖅ ᐊᑯᓐᓂᖕᒐᓃᑉᐳᖅ ᑰᒃ ᑕᐃᒡᒍᕆᔅ ᐊᒻᒪ 
ᑰᒃ ᔫᕗᕋᐃᑏᔅ. ᒫᓐᓇ ᐅᓪᓗᒥᐅᓕᖅᑐᖅ, ᑕᒪᓐᓇ ᓄᓇᖕᒐ 
ᐃᓚᒋᔭᐅᖃᓯᐅᑎᓕᖅᐳᖅ ᒥᐊᑎᑐᕋᐃᓂᐊᓐ ᑲᓇᖕᓇᖅᐸᓯᐊᓄᑦ, 
ᓯᐅᕆᐊᒥᑦ, ᐃᕌᒃ, ᑭᐅᐊᐃᑦᒧᑦ ᑎᑭᐅᒪᓪᓗᓂ. 

ᐃᓕᖅᑯᓯᖃᑎᒌᖖᒋᑦᑐᑦ ᐊᒥᓱᒐᓚᐃᑦ ᐱᒋᐊᖅᓯᒪᕗᑦ ᒥᓱᐳᑕᐃᒥᐊᒥ. 
ᓯᕗᓪᓕᕐᒥ ᓇᔪᖅᑕᕕᓂᖅ ᐊᑲᐃᑎᐊᓐᓄᑦ ᓱᒥᐅᕆᐊᓐᓄᓪᓗ. ᑖᒃᑯᐊᒃ 
ᒥᓱᐳᑕᐃᒥᐊᒥ ᓯᕗᓪᓕᖅᐸᐅᖃᑎᒌᖕᓂᖅᐳᑦ ᑎᑎᖅᑭᕆᓂᕐᒥᒃ 
ᐊᑐᖅᓯᒪᔭᕐᒥᒃ ᔭᒐᐃᔾᔭᐃᖅᓯᓂᕐᒥᒃ. 

ᐊᑲᐃᑎᐊᓐ ᓱᒥᐅᕆᐊᓐᓪᓗ, ᐹᐱᓛᓐᒥᐅᑦ ᐊᓯᐅᕆᐊᓐᓪᓗ 
ᐱᖃᓯᐅᑎᓪᓗᑎᒃ, ᓄᓇᓕᐸᐅᔭᓕᐊᕆᐊᖖᒐᖅᑐᕕᓃᑦ ᑎᑎᕋᖅᓯᒪᔪᒃᑯᑦ 
ᓇᓗᓇᐃᖅᓯᒪᔪᓂᒃ. 

ᑕᒪᒃᑯᐊ ᓄᓇᓕᐸᐅᔭᑦ ᐊᐅᓚᑕᐅᔪᕕᓃᑦ ᐊᖏᔪᖅᑳᕐᔪᐊᓄᑦ 
ᐅᓇᑕᐅᑎᒐᔪᒃᐳᓪᓗ ᐊᖅᓵᕋᐅᑎᔪᑦ. ᓄᓇᓕᐸᐅᔭᖏᑦᑕ ᓯᓚᑎᖏᑦ 
ᑭᓕᕐᓇᖃᐅᖅᑐᕕᓃᑦ, ᑕᒪᓐᓇ ᐊᕙᑎᖓ ᒪᖁᒐᔪᙱᑦᑑᓪᓗᓂ 
ᐃᓚᖓᓗ ᐃᒪᖅᓱᐃᓐᓇᐅᓪᓗᓂ. ᑕᒪᓐᓇ ᐃᓄᐃᓚᖅ, ᓄᒃᑕᖅᑎᓂᒃ 
ᐃᓄᒃᑕᖃᐅᖅᑐᓂ ᓄᓇᓕᐸᐅᔭᕐᓄᑦ ᑎᑭᕌᓲᓂᒃ ᐊᐅᓪᓛᓂᓪᓗ 
ᐅᓇᑕᖅᓯᓲᓂᒃ. 

ᑕᐃᒪᐃᒻᒪᑦ ᐱᔭᕐᓂᖖᒋᑦᑐᒦᓐᓂᖕᒋᓐᓄᑦ, ᒥᓱᐳᑕᐃᒥᐊᒥᐅᑐᖃᑦ 
ᒎᑎᖃᖅᐸᒃᑐᕕᓃᑦ ᐅᓇᑕᖅᑎᓪᓚᕆᐊᓘᓂᕋᖅᑕᐅᔪᓂᒃ. 	
ᐊᔪᒐᑦ ᑎᑎᖅᑲᒃᑯᑦ ᐅᓂᒃᑳᓕᐊᖕᒋᑦ ᐅᓇᑕᕐᓂᕐᒦᖕᒑᖅᐳᑦ ᐅᕝᕙᓗ 
ᐅᓂᒃᑳᖅᐳᑦ ᐊᖕᒐᔪᖅᑳᖖᒍᖅᑎᑕᐅᓂᖕᒋᓐᓂᒃ ᐊᖕᒐᔪᖅᑳᖕᒍᓂᕐᒧᓪᓗ 
ᐃᓅᓂᕕᓂᖕᒋᓐᓂᒃ.

ᖃᐅᔨᒪᔭᐅᓂᖅᐹᖕᒍᖃᑕᐅᕗᖅ ᑖᒃᑯᓇᖖᒐᑦ ᐊᔪᒐᖕᒋᓐᓂᑦ ᒋᐅᓪᒐᒥᔅ. 
ᐅᓂᒃᑳᖅ ᑖᓐᓇ, ᐅᓂᒃᑳᑯᑖᒃ ᒋᐅᓪᒐᒥᔅᒥᒃ, ᐅᓂᒃᑳᑐᖃᐅᓛᖕᒍᖃᑕᐅᕗᖅ 
ᐅᓂᒃᑳᓂᒃ ᑎᑎᕋᖅᓯᒪᔪᓂᒃ.

	 ᑎᑎᕋᖅᑕᐅᒋᐊᖖᒐᖅᑐᕕᓂᖅ ᑖᓐᓇ ᐅᓂᒃᑳᖅ 2100 
BCE-ᒥ. ᑕᐃᔅᓱᒪᓂᑐᖄᓗᒃ, ᐸᐃᑉᐹᖅᑕᖃᖃᑦᑕᓚᐅᖏᒻᒪᑦ, ᐃᓄᐃᑦ 
ᑎᑎᕋᖅᐸᒃᑐᕕᓃᑦ ᐊᕐᓇᓂᕿᐊᕐᒧᑦ ᐸᓂᓚᐅᖖᒋᓐᓂᖕᒐᓂ. ᑕᒪᒃᑯᐊ 
ᐊᕐᓇᓂᕿᐊᑦ ᓱᕋᔾᔭᕐᓗᒃᑐᐊᓘᕗᑦ, ᑕᐃᒪᐃᓐᓂᖕᒐᓄᑦ ᑕᕝᕙ ᒫᓐᓇ 
ᐱᑕᖃᖅᐳᖅ ᓱᓕ. 

ᐅᓂᒃᑳᑯᑖᒃ ᒋᐅᓪᒐᒥᔅ ᐅᖃᓗᕋᐅᔭᐅᑕᐅᕗᖅ ᐱᒋᐊᖅᑐᓂ 
ᒋᐅᓪᒐᒥᔅ ᐊᑕᓂᐅᓂᖓᓄᑦ ᓲᖑᔪᐊᓘᓂᕋᖅᑕᐅᓪᓗᓂ, ᓲᖑᓗᐊᕐᓂᑯᒧᑦ 
ᐃᓄᖁᑎᖏᑦ ᒎᑎᖏᓐᓄᑦ ᕿᓄᓪᓗᑎᒃ ᑐᒃᓯᐊᖃᑦᑕᒻᒪᕆᓕᖅᑐᑎᒃ 
ᐃᑲᔪᖅᑕᐅᔪᒪᓪᓗᑎᒃ. ᑐᖁᑕᐅᖖᒋᖔᖅᑐᓂᓕ ᒋᐅᓪᒐᒥᔅ, 
ᒎᑎᖏᑦ ᑎᑭᑎᑦᑎᖔᓕᖅᐳᑦ ᐃᓐᑭᑑᒥᒃ, “ᓂᑲᓱᖃᙱᑦᑐᖅ ᐊᖑᑦ,” 
ᑕᐃᒫᓪᓗᐊᖃᑎᒋᓂᐊᕐᒪᒍ.

ᐃᓐᑭᑑ ᐅᐸᒃᓯᕗᖅ ᐅᕈᒃᒥᒃ ᒋᐅᓪᒐᒥᔅ ᐹᖃᑎᒋᔪᒪᓪᓗᓂᐅᒃ. 
ᐹᓪᓗᑎᒃ ᑕᐃᒫᓪᓗᐊᕇᒃᑲᒥᒃ ᐱᖃᑎᐊᓗᒌᓕᖅᐴᒃ. ᓄᒃᑕᖃᑎᒌᒃᑐᑎᒃ 
ᐅᓇᑕᖃᑎᖃᖅᐴᒃ ᒎᑎᑲᓴᐅᓱᕆᔭᒥᓂᒃ ᕼᐊᒻᐸᐸᒥᒃ, ᐊᕐᓇᒥᓪᓗ 

ᐃᖅᑲᐅᒪᒍᕕᑦ, BCE ᑐᑭᖃᖅᐳᖅ “ᐅᓪᓗᖅᓯᐅᑎᑦᑕ ᓯᕗᓂᐊᓂ” 
ᐱᒋᐊᓚᐅᖅᑎᓐᓇᒍ ᐊᕐᕌᒍ 0. ᑕᕝᕙ 2100 BCE 2100-ᖑᕗᑦ ᐊᕐᕌᒍᑦ 
ᐅᓪᓗᖅᓯᐅᑎᑦᑕ ᓯᕗᓂᐊᓂ, ᐅᕝᕙᓗ 4000 ᐊᕐᕌᒍᑦ ᐊᓂᒍᖅᓯᒪᓕᖅᐳᑦ 
ᒫᓐᓇᒧᑦ ᑎᑭᓪᓗᒍ!

ᒎᑎᒋᔭᒥᓂᒃ ᐃᔅᑖᒥᒃ, ᕿᓚᐅᓪᓗ ᐸᖕᓂᖓᓂᒃ. ᐃᓱᒪᓕᖅᐳᓪᓕ 
ᒎᑎᖏᑦ ᑖᒃᑯᐊᒃ ᐊᔪᒑᒃ ᐱᔪᓐᓇᕐᓂᖃᓗᐊᖅᑐᒋᓕᖅᑐᒋᒃ ᓇᓪᓕᐊᓪᓗ 
ᑐᖁᔭᕆᐊᖃᖅᑐᒋᓕᖅᑐᒍ.

ᐃᓐᑭᑑ ᖃᓂᒻᒪᒃᑐᐊᓘᕗᖅ, ᐅᓪᓗᐃᓪᓗ 12 ᐊᓂᒍᕐᒪᑕ, ᑐᖁᓪᓗᓂ. 
ᒋᐅᓪᒐᒥᔅ ᐃᓚᐃᓕᕿᒐᒥ ᐃᓐᑭᑑᒥᒃ ᓈᑦᑏᕗᖅ ᐅᓪᓗᓂᒃ 6-ᓂᒃ 
ᐅᓐᓄᐊᓂᓪᓗ 7-ᓂᒃ, ᓯᕘᕋᓕᖅᐳᕐᓗ ᑐᖁᔪᒫᕐᓂᕐᒥᓂᒃ. ᑕᐃᒪᓕ, 
ᕿᒃᓵᓐᓂᕐᒥᓄᑦ ᓯᕘᕋᓂᕐᒥᓄᓪᓗ, ᕿᓂᕈᒪᓕᖅᐳᖅ ᐃᓱᖃᖖᒋᑦᑐᒥᒃ 
ᐃᓅᓯᕐᒥᒃ. 

ᐅᓇ ᐊᔪᒐᐅᑉ ᓄᒃᑕᕐᓂᖓᓂᒃ ᐅᓂᒃᑳᖅ ᐱᕗᖅ ᑭᖑᓪᓕᖅᐹᓂᑦ 
ᐅᓂᒃᑳᑯᑖᒃ ᒋᐅᓪᒐᒥᔅ, ᐅᓂᒃᑳᖅᐳᕐᓗ ᒋᐅᓪᒐᒥᔅ ᕿᓂᕐᓂᖓᓂᒃ 
ᐃᓱᖃᙱᑦᑐᒥᒃ ᐃᓅᓯᕐᒥᒃ.

ᐅᓇ ᓴᓇᖖᒍᐊᒐᖅ 
ᒋᐅᓪᒐᒥᔅ, ᐊᖓᔪᖅᑳᕐᔪᐊᖓ 
ᐅᕉᑉ, ᓴᖅᑭᔮᖅᑎᑦᑎᔪᖅ 
ᐱᔪᓐᓇᕐᓂᐊᓗᖕᒥᓂᒃ 
ᓴᙱᓂᐊᓗᖕᒥᓂᒡᓗ ᐃᕿᒻᒥᔪᖅ 
ᐃᖅᓯᓵᖅᑐᐊᓗᖕᒥᒃ ᓚᐃᔭᓐᒥᒃ.

ᒋᐅᓪᒐᒥᔅ ᕿᓂᕐᓂᖓ  
ᐃᓱᖃᖏᑦᑐᒥᒃ ᐃᓅᓯᕐᒥᒃ

ᒋᐅᓪᒐᒥᔅ ᐃᒥᕋᓚᒡᕕᕋᓛᕐᒥ ᐃᒥᖅᐳᖅ.	 ᓂᐊᖁᓂ ᑎᒍᒻᒥᓪᓗᓂᐅᒃ 
ᖁᕝᕕᐅᖅᐳᖅ.

ᐃᒥᕋᓚᒡᕕᖕᒥᒃ ᓇᖕᒥᓂᓕᐅᑉ ᐅᐸᒃᐹ. “ᐊᑕᓂᕐᔪᐊᖅ ᐅᕈᒃᒧᑦ,” 
ᐅᖃᖅᐳᖅ, “ᓱᖕᒪᑦ ᕿᒃᓵᒃᑐᐊᓘᕕᑦ?”

“ᐱᖃᓐᓇᕆᔭᑐᐊᕋ ᑐᖁᒻᒪᑦ,” ᑭᐅᕗᖅ ᒋᐅᓪᒐᒥᔅ. “ᐃᓐᑭᑑ, 
ᓱᒃᑲᓴᐅᑎᖃᑎᒋᖃᑦᑕᓚᐅᖅᑕᕋ ᕿᒧᒃᓯᐅᑎᑯᑦ, ᐅᓇᑕᖃᑎᒋᕙᓚᐅᖅᑕᕋ 
ᓴᓂᓐᓂ. ᐃᕿᒻᒥᓚᐅᖅᑕᕋ ᑎᒥᖕᒐ ᐅᓪᓗᓂᒃ 6-ᓂᒃ ᐅᓐᓄᐊᓂᓪᓗ 
7-ᓂᒃ. ᓯᕘᕋᓕᖅᐳᖕᒐ ᑐᖁᓂᐊᕐᓂᓐᓂᒃ. ᕿᓕᓂᖅᐳᖕᒐ  ᑕᕝᕙ 
ᐱᔪᓐᓇᖅᓯᔪᒪᓪᓗᖕᒐ ᐃᓅᓯᕐᒥᒃ ᐃᓱᖃᖖᒋᑦᑐᒥᒃ.”

ᐃᒥᕋᓚᒡᕕᖁᑎᓕᒃ ᐅᖃᖅᐳᖅ ᒋᐅᓪᒐᒥᔅᒧᑦ, “ᕿᓂᓪᓗᐊᖅᑕᑦ ᐃᑳᕈᒻᒥᒃ 
ᐅᒥᐊᓕᒃ. ᐅᐸᒍᒪᔭᕐᓅᕈᑎᔪᓐᓇᕌᑎᑦ.”

ᑭᓯᐊᓂ ᒋᐅᓪᒐᒥᔅ ᑐᓄᒻᒪᑦ ᐊᓂᓂᐊᓕᖅᑐᓂ, ᐃᒥᕋᓚᕝᕕᖁᑎᓕᐅᑉ 
ᐊᒡᒐᖓ ᑎᒍᕚ. “ᐊᑕᓂᕐᔪᐊᖅ, ᖃᐅᔨᒪᒋᑦ ᐆᒥᖓ,” ᐅᖃᖅᐳᖅ. “ᒎᑎ 
ᑐᖁᔪᓐᓇᖖᒋᑦᑐᑑᕗᑦ. ᐅᕙᒍᓪᓕ ᑐᖁᒧᑦ ᑐᕌᖅᐳᒍᑦ. ᒫᓐᓇᓕ ᐱᒋᔭᑎᑦ 
ᓇᑯᖅᓴᕈᑎᒋᒃᑭᑦ.”

ᒋᐅᓪᒐᒥᔅ ᐊᒡᒐᓂ ᓄᓱᑳᓪᓚᒃᐹ ᐊᓂᓪᓗᓂᓗ. ᓂᖖᒐᒃᐳᖅ 
ᐅᖃᐅᔾᔪᖅᑕᐅᒐᒥ, ᐱᓱᓕᖅᑐᓂᓗ, ᐅᔭᖅᑲᓂᒃ ᓯᖁᑦᑎᕆᕗᖅ ᐅᓕᒪᐅᑎᒥᓄᑦ. 

ᐅᓂᒃᑳᓕᐊᖑᓯᒪᔪᖅ ᒪᓕᒐᓚᒃᑐᓂ ᐅᓂᒃᑳᑯᑖᒃ ᒋᐅᓪᒐᒥᔅ 
ᐊᕐᓇᓂᕿᐊᑦ X ᐊᒻᒪ XI

ᐃᓚᖏᑦ ᐅᔭᖅᑲᑦ ᓴᓇᖖᒍᐊᖅᓯᒪᓪᓗᑎᒃ ᑐᑭᓯᐅᒪᖖᒋᑕᖏᓐᓂᒃ. 
ᑖᒃᑯᐊᑦᑕᐅᖅ ᓴᓇᖖᒍᐊᒐᑦ ᓯᖁᑦᑎᖅᐸᐃᑦ, ᕿᐊᓪᓗᓂᓗ ᐱᖃᑎᐊ 
ᑕᕝᕙᐅᔪᓐᓃᕐᒪᑦ.

ᒋᐅᓪᒐᒥᔅ ᓂᐅᕋᐃᕕᖕᒨᕋᒥ ᓇᓂᕚ ᐅᒥᐊᓕᒃ ᐃᑳᕈᒻᒥᒃ 
ᑖᔅᓱᒥᖓ ᐅᑕᖅᑭᔪᖅ. “ᑕᑯᕈᓗᒃ ᐊᖑᑦ,” ᐅᒥᐊᓕᒃ ᐅᖃᖅᐳᖅ, “ᓱᖕᒪᑦ 
ᕿᒃᓵᑦᑐᐊᓘᕕᑦ?”

“ᐱᖃᓐᓇᕆᔭᑐᐊᕋ ᑐᖁᒻᒪᑦ,” ᐅᖃᖅᐳᖅ ᒋᐅᓪᒐᒥᔅ. 
“ᐃᓐᑭᑑ, ᒪᔪᕋᖃᑎᒋᕙᓚᐅᖅᑕᕋ ᐳᖅᑐᓂᖅᐹᓂᒃ ᖃᖅᑲᓂᒃ. 
ᐅᓇᑕᖃᑎᒋᕙᓚᐅᖅᑕᕋ ᕼᐊᒻᐸᐸᒥᒃ. ᑎᒥᖓ ᐃᕿᒻᒥᓚᐅᖅᑕᕋ ᐅᓪᓗᓂᒃ 
6-ᓂᒃ ᐅᓐᓄᐊᓂᓪᓗ 7-ᓂᒃ.”

ᐅᒥᐊᓕᒃ ᐊᓐᓄᓕᖅᐳᖅ. “ᓱᖕᒪᑦ ᖃᐃᕕᑦ ᐊᑕᓂᕐᔪᐊᖅ?”
“ᐃᓱᖃᖏᑦᑐᒥᒃ ᐃᓅᓯᕐᒥᒃ ᕿᓂᕋᒪ,” ᒋᐅᓪᒐᒥᔅ ᑭᐅᕗᖅ. 

“ᐅᐸᒋᐊᖃᖅᑕᓐᓅᕈᑎᔪᓐᓇᖅᐱᖖᒐ?”
ᐅᒥᐊᓕᐅᑉ ᓇᖅᓯᒃᐹ. “ᕿᒃᓵᒃᑑᖅ ᐊᑕᓂᕐᔪᐊᖅ, ᐅᔭᕋᖁᑎᒃᑲ 

ᐱᔪᓐᓇᕐᓂᓖᑦ ᓯᖁᑦᑎᕋᑖᕋᕕᒋᑦ ᕿᓄᔪᓐᓇᐃᓪᓕᒐᕕᑦ,” ᐅᖃᖅᐳᖅ. 
“ᐅᔭᖅᑲᑦ ᓯᖁᑦᑎᕋᑖᖅᑕᑎᑦ ᐅᒥᐊᕐᒪ ᐱᔪᓐᓇᐅᑎᑐᐊᕆᕙᐃᑦ. 
ᓇᐹᖅᑐᓂᒃ ᓇᑲᑎᕆᒍᕕᑦ, ᐅᒥᐊᕐᒪ ᐳᒃᑕᖅᑯᑎᒋᔪᓐᓇᕐᓂᐊᖅᑕᖏᑦ.”

ᐊᓱᐃᓛᒃ ᒋᐅᓪᒐᒥᔅ ᓇᑲᑎᕆᕗᖅ 120-ᓂᒃ ᓇᐹᖅᑐᓂᒃ, ᑖᓐᓇ 
ᐅᒥᐊᓕᒡᓗ ᐊᖑᐊᖅᐴᒃ ᐅᒥᐊᕐᒥᒃ.

ᐊᑭᐊᓄᐊᕐᒪᑎᒃ, ᐅᒥᐊᓕᐅᑉ ᒋᐅᓪᒐᒥᔅ ᐅᖃᐅᑎᕚ ᐅᐸᖁᓪᓗᓂᐅᒃ 
ᐃᒡᓗᕋᓛᖅ. “ᐊᐱᖅᑯᑎᑎᑦ ᑭᐅᔭᐅᓂᐊᖅᐳᑦ ᑕᐃᑲᓂ,” ᐅᖃᖅᐳᖅ.

ᒋᐅᓪᒐᒥᔅ ᐃᒡᓗᕋᓛᕐᒨᕋᒥ ᒪᑐᖓᓄᑦ ᑎᓪᓗᒃᑐᓕᖅᐳᖅ. 
ᐊᖑᒻᒧᑦ ᒪᑐᐃᖅᑕᐅᕗᖅ. “ᑕᑯᕈᓗᒋᑦ,” ᐅᖃᖅᐳᖅ ᐊᖑᑦ, “ᓱᖕᒪᑦ 
ᕿᒃᓵᒃᑐᐊᓘᔮᖅᐱᑦ?”

“ᐱᖃᓐᓇᕆᔭᑐᐊᕋ ᑐᖁᒻᒪᑦ,” ᐅᖃᖅᐳᖅ ᒋᐅᓪᒐᒥᔅ. “ᐃᓐᑭᑑ, 
ᐅᒥᐊᖅᑐᖃᑎᖏᕙᓚᐅᖅᑕᕋ, ᒎᑎᑲᓴᖕᓂᓪᓗ ᐹᖃᑎᒋᕙᓚᐅᖅᑕᕋ. 
ᐃᕿᒻᒥᓚᐅᖅᑕᕋ ᑎᒥᖓ ᐅᓪᓗᓂᒃ 6-ᓂᒃ ᐅᓐᓄᐊᓄᓪᓗ 7-ᓂᒃ. 
ᖃᐃᔪᖓ ᕿᓂᖅᑐᖓ ᐱᔪᓐᓇᖅᓯᔪᒪᓪᓗᖕᒐ ᐃᓱᖃᖏᑦᑐᒥᒃ ᐃᓅᓯᕐᒥᒃ. 
ᑭᓇᐅᒐᕕᓪᓕ?” 

“ᐊᑎᕋ ᐅᑦᓇᐱᔅᑎᒻ,” ᐅᖃᖅᐳᖅ ᐊᖑᑦ. “ᓇᓂᕙᑦ ᑕᕝᕙ ᕿᓂᖅᑕᐃᑦ, 
ᐅᕙᓐᓃᑉᐳᖅ.”

24

ᐊᔪᒐᐅᑉ ᓄᒃᑕᕐᓂᖓ



ᐅᑦᓈᐱᔅᑎᒻ ᐅᖃᖅᐳᖅ ᒋᐅᓪᒐᒥᔅᒧᑦ ᐊᕐᕌᒍᖃᕐᓂᕋᖅᑐᓂ 100-
ᒐᓴᓂᒃ. ᒎᑎᖏᒡᒎᑦ ᐅᓕᕕᔾᔪᐊᖅᑎᑦᑎᓚᐅᖅᓯᒪᕗᑦ ᐅᑦᓈᐱᔅᑎᒻ ᓄᓇᖓᓂᒃ. 
ᑖᒃᑯᐊᒃ ᓂᕈᐊᕆᔭᐅᓪᓗᑎᒃ ᓄᓕᐊᕇᒃ ᐆᒪᔪᓂᒃ ᐱᐅᓕᑦᓯᖁᔭᐅᓪᓗᑎᒃ 
ᐅᓕᕕᔾᔪᐊᕐᓂᕐᒥᑦ. ᓴᖅᑭᑎᑦᑐᒪᓪᓗᓂᐅᒃ ᐱᔨᑦᓯᕐᓂᓂ, ᐅᑦᓈᐱᔅᑎᒻ 
ᐅᓪᓗᓂᒃ 6-ᓂᒃ ᐅᓐᓄᐊᓂᓪᓗ 7-ᓂᒃ ᐅᒥᐊᕐᔪᐊᓕᐅᕐᓂᖅᐳᖅ 
ᑕᖃᐃᖅᓯᓚᐅᖖᒌᓐᓇᖅᑐᓂ. ᐅᒥᐊᕐᔪᐊᓕᐊᓂ ᐱᐊᓂᒃᑲᒥᐅᒃ, ᒎᑎᖏᓐᓂᑦ 
ᑐᓂᕐᕈᓯᐊᖅᐳᖅ ᐃᓱᖃᙱᑦᑐᒥᒃ ᐃᓅᓯᕐᒥᒃ, ᐆᒪᔪᑦ ᐱᐅᓕᓂᐊᕐᒪᒋᑦ.

“ᐅᕙᖓᑦᑕᐅᖅ ᓴᖅᑭᑎᒋᐊᖃᖅᐸᕋ ᐱᔨᑦᓯᕐᓂᕋ,” ᒋᐅᓪᒐᒥᔅ ᐅᖃᖅᐳᖅ.
ᒋᐅᓪᒐᒥᔅ ᐃᒡᓗᕋᓛᑉ ᓯᓚᑖᓂᑦ ᐃᒃᓯᕚᖅᑐᓂ ᐅᐃᕐᖕᒐᓕᖅᑐᐊᓘᕗᖅ.	

ᑭᓯᐊᓂᓕ ᐅᓪᓘᒃ ᒪᕐᕉᒃ ᐅᖕᒐᑕᐅᔾᔨᔪᓐᓇᖖᒋᓚᖅ ᐃᖅᑯᒪᐃᓐᓇᕆᐊᒃᓴᖅ.
“ᐊᓂᒍᐃᔪᓐᓇᖖᒋᓚᖕᒐᓕ,” ᒋᐅᓪᒐᒥᔅ ᐅᖃᖅᐳᖅ ᕿᒃᓵᒃᑐᓂ. 
ᑕᕝᕙᓕ ᐅᑦᓇᐱᔅᑎᒻ ᓇᖅᓯᒃᐳᖅ. “ᐅᓂᒃᑲᐅᑎᖅᑲᐅᒐᕕᖖᒐ, 

ᐊᑕᓂᕐᔪᐊᖅ, ᐱᖃᑎᖕᓂᒃ ᐃᓐᑭᑑᒥᒃ,” ᑖᓐᓇ ᐅᖃᖅᐳᖅ. 
“ᐅᖃᐅᑎᖅᑲᐅᒐᕕᖖᒐ ᐱᓐᓇᕆᓂᕋᖅᑐᒍ. ᐃᓱᒪᒋᓂᐊᖅᐸᑦ ᐅᕈᒃᒧᑦ 
ᐊᖕᒋᕐᕋᕈᕕᑦ.” 

ᒋᐅᓪᒐᒥᔅ ᑐᑭᓯᖖᒋᒃᑲᓗᐊᖅᑐᓂ ᐅᖃᐅᔾᔭᐅᓂᕐᒥᓂᒃ, ᓄᓇᓕᐸᐅᔭᕐᒥᓄᑦ 
ᐅᑎᖅᐳᖅ, ᑖᒃᑯᐊᓗ ᐃᓄᖁᑎᖏ ᑖᔅᓱᒥᖓ ᐅᑕᖅᑭᕗᑦ. ᑕᐅᑐᓕᕋᒥᒋᑦ 
ᐊᑭᓐᓈᓗᖏᑦ ᐊᖏᔪᖅᑲᐅᕕᖓᑕ, ᐃᓄᖏᓐᓂᒡᓗ, ᑐᑭᓯᓕᑕᐃᓐᓇᖅᐳᖅ.

“ᐊᖏᔪᖅᑲᐅᕕᒐ ᐅᕈᒃ,” ᐅᖃᖅᐳᖅ. “ᑖᒃᑯᓄᖓ 
ᐃᖅᑲᐅᒪᔭᐅᖏᓐᓇᐅᔭᕐᓂᐊᖅᑐᖓ, ᑕᐃᒫᒃᑕᐅᖅ ᐃᖅᑲᐅᒪᐃᓐᓇᕋᒃᑯ 
ᐃᓐᑭᑑ. ᐃᓱᖃᖖᒋᑦᑐᖅ ᐃᓅᓯᖅ ᐱᓯᒪᐃᓐᓇᖅᑕᕕᓂᕋ ᐊᓱ. 
ᐸᖅᑭᑦᑎᐊᕈᒃᑭᑦ ᓄᓇᓕᐸᐅᔭᖅ ᐃᓄᖏᓪᓗ, ᐅᕈᒃ ᒪᑭᑕᓂᐊᖅᐳᖅ 
ᓴᖖᒋᓗᓂ, ᐃᓄᖏᑕᓗ ᐃᖅᑲᐅᒪᓂᐊᖅᐹᖓ. ᕿᒃᓵᒍᑎᒋᓚᐅᖅᐸᕋ ᐃᓐᑭᑑ 
ᐅᓪᓗᓂᒃ 6-ᓂᒃ ᐅᓐᓄᐊᓂᓪᓗ 7-ᓂᒃ. ᐅᕈᒃ ᓈᑦᑏᖕᒍᔭᕋᔭᕆᕗᖅ ᐱᓪᓗᖓ, 
ᐅᕈᒃ ᓇᒡᓕᒋᓂᐊᖅᐸᕋ ᑕᐃᒫᒃᑕᐅᖅ ᓇᒡᓕᒋᓚᐅᕋᒃᑯ ᐃᓐᑭᑑ.”

ᒋᐅᓪᒋᒥᔅ ᐊᖏᕐᕋᑕᐃᓐᓇᖅᐳᖅ, ᐊᑕᓂᑦᑎᐊᕙᐅᓕᖅᐳᕐᓗ ᑕᐃᒪᖖᒐᑦ 
ᓯᓚᑐᓂᖃᓕᖅᑐᓂ. 

25

ᒥᓱᐳᑕᐃᒥᐊᑐᖃᕐᒦᙶᖅᑐᖅ



ᔮᒪᓂ

ᑎᐊᓐᒫᒃ

ᓱᐄᑕᓐ

ᓄᐊᕐᐅᐃ

ᐊᐃᔅᓚᓐᑦ 

ᓄᐊᕐᔅ ᐃᓄᖏᑦ, ᕙᐃᑭᖕ, ᔪᐊᕋᑉ ᐅᐊᖕᓇᖕᒐᓂᒥᐅᑕᕕᓂᐅᕗᑦ. 
ᐊᐃᔅᓚᓐᒦᒐᔪᒃᑐᕕᓃᑦ, ᓄᐊᕐᐅᐃᒥ, ᓱᐄᑕᓐ, ᑎᐊᓐᒫᒃ, ᔮᒪᓂᓗ. 
ᖃᐅᔨᒪᔭᐅᕗᑦ ᐅᓇᑕᒃᑳᓘᓂᕕᓂᖕᒋᓐᓂᒃ ᐅᒥᐊᖅᑐᒃᑳᓘᓂᖏᓐᓂᒡᓗ, 
ᐅᒃᐱᕆᔭᖕᒋᓪᓗ ᒎᑎᖏᑦ ᐅᓇᑕᒃᑳᓘᒋᓪᓗᑎᒃ. 

ᖃᐅᔨᔭᐅᓯᒪᕗᖅ ᓄᐊᕐᔅ ᑲᓱᖅᓯᒪᓂᖏᓐᓂᒃ ᑑᓕᓂᒃ, ᐃᓄᐃᑦ 
ᓯᕗᓕᖏᓐᓂᒃ, ᐊᓯᖏᓐᓂᒡᓗ ᑲᓇᑕᒥ ᓄᓇᖃᖅᑳᖅᓯᒪᔪᓂᒃ. ᕙᐃᑭᖕ 
ᑑᓖᓪᓗ ᑕᐅᖅᓰᖃᑎᒌᖃᑦᑕᖅᑐᕕᓂᐅᓱᒋᔭᐅᕗᑦ.

ᓄᐊᕐᔅ ᓂᖅᑐᐃᖃᑦᑕᖅᑐᕕᓃᑦ ᒎᑎᒐᓛᓗᖏᓐᓂᒃ, ᑕᐃᒫᑦᑕᐅᖅ 
ᒍᕇᒃᑐᖃᖅᑎᑐᑦ. ᒫᓐᓇ, ᖃᐅᔨᒪᔭᐅᓛᖑᕗᖅ ᒎᑎᖕᒋᑕ ᐃᓚᖕᒐᑦ, 
ᑐᐊᕐ — ᐃᓕᓴᕆᔭᒃᓴᕆᕙᑦ ᐊᑎᖓ ᑕᕐᕆᔭᐅᑎᓂᑦ ᕿᒥᕐᕈᐊᒐᕐᓂᒡᓗ 
ᐱᒃᑲᕐᔪᐊᖖᒍᐊᓂᒃ!

ᓄᐊᕐᔅ ᐅᒃᐱᕆᔭᖏᓐᓂ, ᓯᕗᓕᖅᑎᒋᔭᕕᓂᖓᑦ ᒎᑎᖏᑕ ᐃᓚᖓᑦ 
ᐆᑎᓐ. ᐆᑎᓐ ᐊᖏᔪᖅᑲᐅᕕᒋᔭᕕᓂᖓ ᐋᔅᒑᑦ, ᒎᑎᖕᒋᑕ ᐊᖏᕐᕋᖓ. 
ᐆᑎᓐ ᐃᒡᓗᕐᔪᐊᕌᓗᖕᒥᒃ ᐊᖏᔪᖅᑲᐅᕕᓕᐅᖅᑐᕕᓂᖅ ᕙᓪᕼᐊᓚᒥᒃ 
ᑕᐃᔭᐅᔪᖅ ᐋᔅᒑᑦᒥ. 

ᑕᑯᓐᓇᖖᒍᐊᖅᐸᒃᑐᕕᓃᑦ ᓄᐊᕐᔅ ᐅᑉᐱᕐᓂᕐᒥᒃ ᐃᓂᑖᓛᕈᒪᓪᓗᑎᒃ 
ᕙᓪᕼᐊᓚᒥ. ᑕᐃᑯᖖᒐᕈᓐᓇᖅᑐᑎᒡᓗ ᑭᓯᐊᓂ ᐅᓇᑕᕕᒡᔪᐊᕐᓂᕐᒥᑎᒍᑦ 
ᑐᖁᑉᐸᑕ ᓄᓇᕐᔪᐊᒥ, ᓄᐊᕐᔅ ᐊᑎᖃᖅᑎᑕᖕᒐᓂᒃ, ᒥᑦᒑᑦ. ᓄᐊᕐᔅ 

ᓄᐊᔅᑐᖃᕐᒦᙶᖅᑐᖅ

ᖃᐅᔨᒪᓚᐅᖅᐳᑦ ᐆᒪᐃᓐᓇᕈᓐᓇᖖᒋᓐᓂᖕᒋᓐᓂᒃ, ᑐᖁᓂᖅ 
ᒪᓂᒪᑐᐃᓐᓇᖖᒋᓪᓗᒍ ᑐᖁᓗᓂ ᐱᐅᓛᖑᒋᓪᓗᒍ. ᐃᓱᒪᖃᕐᓂᕐᒪᑕ, 
ᑕᒪᓐᓇ ᐊᑐᕆᐊᖃᖅᑕᒥᒃ ᐊᓂᒍᐃᔭᕆᐊᖃᕐᓂᖅ ᐃᓱᒪᖅᓱᕈᓐᓇᕐᓂᕐᓗ 
ᐅᓂᒃᑳᒦᒐᔪᒃᐳᑦ ᐊᔪᒐᐃᑦ ᓄᒃᑕᕐᓂᖕᒋᓐᓂᒃ ᓄᐊᕐᔅᓗ ᐅᓂᒃᑳᖅᑐᐊᖕᒋᓐᓂ. 

ᐊᒥᓲᒐᓗᐊᑦ ᓄᐊᕐᔅ ᐅᑉᐱᕆᔭᖕᒋᑦ ᐅᓂᒃᑳᕐᓂᒃᑯᑦ ᐊᓯᐅᔾᔭᐃᖅᓯᒪᕗᑦ, 
ᑭᓯᐊᓂᑦᑕᐅᖅ ᑎᑎᕋᖅᓯᒪᔪᖅᑕᖃᐅᕆᕗᖅ ᐅᖃᓗᕋᐅᔭᐅᑎᓂᒃ 
ᐅᓂᒃᑳᖃᖅᑐᓂᒃ ᐊᔪᒐᕐᔪᐊᕌᓗᖕᓂᒃ. ᐃᓚᖓᑦ ᑖᒃᑯᐊ ᐅᖃᓗᕋᐅᔭᐅᑎᑦ 
ᐅᓂᒃᑳᖅᐳᖅ ᐃᓱᒪᓂᕐᓗᒃᑕᐅᓯᒪᔪᕕᓂᕐᒥᒃ ᓴᕕᔾᔪᐊᕐᒥᒃ, ᑎᐅᕐᕕᖕ. 
ᓴᕕᒡᔪᐊᖅ ᓴᓇᔭᐅᓂᑯᒎᖅ ᐃᓄᒐᕈᓪᓖᖕᓄᑦ ᑑᕆᒃ ᐊᒻᒪ ᑦᕚᓕᒃ 
ᐱᔭᐅᓚᐅᖅᑎᓪᓗᒋᒃ ᐊᑕᓂᕐᒧᑦ ᔅᕚᕐᓛᒥᒧᑦ. ᑭᓯᐊᓂ ᐃᓄᒐᕈᓪᓕᒑᒃ 
ᐃᓱᒪᓂᕐᓗᒃᓯᔪᕕᓃᒃ ᓴᕕᒡᔪᐊᖕᒐᓐᓂᒃ ᑎᒍᔭᐅᓯᒪᓂᕐᒥᓄᑦ. 
ᐊᖓᒃᑯᖅᑕᐅᓯᒪᓂᖓᒍᑦ ᓴᕕᒡᔪᐊᖅ ᑎᐅᕐᕕᖕ ᐴᕐᒥᓂᑦ ᐲᖅᑕᐅᑐᐊᖅᐸᑦ 
ᑭᓯᐊᓂ ᑐᖁᔪᖃᕐᓗᓂ.

ᐊᔪᒐᐅᑉ ᓄᒃᑕᕐᓂᖓᒍᑦ, ᕼᐆᕐᕗ, ᓄᐊᕐᔅᖑᓪᓗᓂ ᒪᒃᑯᒃᑑᓪᓗᓂ 
ᐊᕐᓇᖅ, ᓴᕕᒡᔪᐊᖅᑖᖅᑐᖅ ᐊᖓᒃᑯᖅᓯᒪᔪᒥᒃ ᐊᑖᑕᕕᓂᖓᑕ 
ᑑᕐᖓᖓᓂᑦ.

ᐊᔪᒐᐅᑉ ᓄᒃᑕᕐᓂᖓ



ᓄᐊᕐᔅ ᐅᓂᒃᑳᓕᐊᖕᒋᓐᓂᑦ, ᐆᑎᓐ 
ᐃᕐᓂᖓ ᐹᓪᑐᕐ ᑐᖁᑉᐹ ᓘᑭᐅᑉ. 
ᐊᓄᓪᓚᒃᓯᕈᑎᒋᓪᓗᒍ, ᓘᑭ ᐅᔭᕋᖕᒧᑦ 
ᐊᑦᑐᖏᖅᓱᖅᓯᒪᔪᕕᓂᖅ ᖁᒡᓗᒋᐊᖅ 
ᖁᓕᑦᑎᐊᖕᒐᓂ, ᑐᖅᑯᓐᓇᖅᑐᖓ 
ᑯᑐᖕᓂᐊᕐᒪᑦ ᑮᓇᖕᒐᓄᑦ ᓘᑭᐅᑉ. 

ᑎᑭᓐᓇᓲᔭᓚᐅᖅᑐᓂ ᕿᑭᖅᑕᒧᑦ 
ᓵᒻᓱᒧᑦ, ᕼᐆᕐᕗᕐ ᐊᑖᑕᖓᑕ 
ᑑᕐᖓᖓᓂᒃ ᑕᑯᕗᖅ. 
ᑐᓂᔪᒪᙱᒃᑲᓗᐊᖅᑐᓂᐅᒃ 
ᑎᐅᕐᕕᖕᒥᒃ ᑐᓂᕚ, 
ᐃᓱᒪᓂᕐᓗᒃᑕᐅᓯᒪᔪᖅ ᓴᕕᒡᔪᐊᖅ. 

ᕼᐆᕐᕗᕐ ᓴᕕᔾᔪᐊᕐᓗ 
ᐊᖓᒃᑯᖅᑕᐅᓯᒪᔪᖅ

ᐅᖃᐅᑕᐅᓐᓂᖅᐸᑦ ᕼᐆᕐᕗᕐ ᐊᔾᔨᐅᑦᑎᐊᙱᓐᓂᕋᑦᑕᐅᓗᓂ 
ᓂᕕᐊᖅᓯᐊᖑᖃᑎᒥᓄᑦ ᐆᕐᓪ ᐱᐊᑦᒫᕐ ᐃᒃᓯᕚᕐᕕᖓᓂ ᓱᓕᓂᖓ ᓱᓕ 
ᒥᑭᓗᐊᕋᔭᖅᐳᖅ. 

ᒥᑭᓐᓂᓕᒫᕐᒥᓂ, ᐃᒡᓗᕐᔪᐊᕌᓘᑉ ᐊᑭᓐᓈᓗᖏᑕ ᓯᓚᑖᓂ 
ᐊᓃᕋᔭᒋᐊᒃᓴᖅ ᖁᕕᐊᓱᒃᐳᖅ. ᐊᖑᓇᓱᒃᐸᒃᐳᖅ ᐱᓯᒃᓯᒧᑦ ᓴᓇᓯᒪᔭᕐᒥᓄᑦ. 
ᐊᓃᕐᕕᖕᒥ ᓴᕕᒡᔪᐊᓕᕆᔭᕆᐅᖅᓴᕙᒃᐳᖅ ᓴᐴᓗᑦᑎᖅᓯᒪᓪᓗᓂ. 
ᓇᕈᔪᒻᒪᓪᓚᕆᐅᕗᖅ.

ᖃᖓᐅᓕᖅᑎᓪᓗᒍ ᕼᐆᕐᕗᕐ ᐆᕐᓪᒨᕈᔾᔭᐅᕗᖅ, ᐃᑦᑐᖓ ᐊᓈᓇᖓᑕ 
ᐊᑖᑕᖓ. “ᐅᐊᑦᑎᔩᑦ ᐅᖃᖅᑲᐅᒻᒪᑕ ᑮᓇᐅᔭᓂᒎᖅ ᑎᒡᓕᒐᕐᓂᕋᕕᑦ,” ᐆᕐᓪ 
ᐅᖃᖅᐳᖅ. “ᖃᓄᐃᓕᐅᕈᑎᒋᔪᒪᓐᓂᕋᕕᒋᑦ?”

“ᐊᐅᓪᓚᕈᒪᒐᒪ ᐅᖓᓯᒃᑐᒧᑦ,” ᑭᐅᕗᖅ. “ᖁᕕᐊᓱᖏᓐᓇᒪ 
ᐅᕙᓂ. ᐊᔾᔨᐅᖖᒋᑦᑐᑐᐊᕌᓘᒐᒪ ᐅᕙᓂ. ᖃᐅᔨᔪᒪᓪᓗᖓᓗ ᐊᑖᑕᒐ 
ᖃᓄᐃᓕᓪᓚᑦᑖᕐᓂᕐᒪᖕᒑᑦ.”

ᐆᕐᓪ ᓂᕆᐅᒋᑯᑖᒃᑕᖕᒐ ᐅᓪᓗᖅ ᑎᑭᐅᑎᔪᐊᓘᖕᒪᑦ. 
“ᐃᓱᒪᓚᐅᖅᑐᖓ ᐱᕈᐃᒍᒃᑭᑦ ᐊᑖᑕᕕᑦ ᖃᓄᐃᓐᓂᕆᓚᐅᖅᑕᖓᓂᒃ 
ᖃᐅᔨᓇᓱᒃᑲᔭᖅᑐᕆᓇᑎᑦ,” ᐅᖃᖅᑐᓂ. “ᖃᐅᔨᕗᖓᓕ ᑕᒻᒪᕐᓂᕐᓂᒃ. 
ᑭᖑᕐᖑᔾᔭᒃᓴᕐᓂᒃ ᖃᐅᔨᖖᒋᓴᐃᓐᓇᖅᑎᔾᔮᖖᒋᓚᒋᑦ. ᐃᓐᓇᕈᓕᕋᕕᑦ 

ᐅᓂᒃᑳᓕᐊᖑᓯᒪᔪᖅ ᒪᓕᒐᓚᒃᑐᓂ ᐅᓂᒃᑳᑯᑖᒃ ᕼᐆᕐᕗᒥᒃ 
ᕼᐊᐃᑐᕆᒃᒥᓪᓗ

ᓇᒻᒥᓂᖅ ᖃᐅᔨᔪᒪᔭᕐᓂᒃ ᖃᐅᔨᓇᓱᒍᓐᓇᖅᓯᕗᑎᑦ. ᓇᓂᓂᐊᖅᑕᑦ 
ᕼᐃᐅᕐᕚᕐᑦ ᐃᓗᕕᑯᑖᖕᒋᓐᓂ.”

ᐊᓱᐃᓪᓛᒃ ᕼᐆᕐᕗᕐ ᕿᒪᐃᕗᖅ ᐃᒡᓗᕐᔪᐊᕌᓗᖕᒥ ᐱᕈᕐᕕᒋᔭᒥᓂᑦ 
ᕿᓂᕆᐊᓕᖅᑐᓂ ᐊᑖᑕᖓᑕ ᑭᖑᕐᖑᔾᔭᖏᓐᓂᒃ. ᐱᓯᒃᓯᓂ 
ᐱᓪᓗᓂᐅᒃ, ᐅᓇᑕᖅᑐᖅᓯᐅᑎᓂᓗ ᐊᑎᓪᓗᓂᐅᒃ, ᓴᕕᒡᔪᐊᓂᓗ 
ᓴᐴᓗᑕᓂᓗ. ᐊᖑᑕᐅᖖᒍᐊᖅᑐᓂ ᐃᓚᓕᐅᑎᕗᖅ ᕙᐃᑭᖕᓄᑦ 
ᐊᑖᑕᒥᓄᑦ ᖃᒡᓕᒃᑲᓐᓂᕈᓐᓇᖅᑐᕆᓪᓗᓂ ᑖᒃᑯᓅᓇ. ᐊᑯᓂᐅᙱᑦᑐᕐᓕ 
ᓯᕗᓕᖅᑎᐅᓕᖅᐳᖅ ᒪᓕᒃᑎᐅᙱᓕᖅᑐᓂ.

ᓄᒃᑕᖃᑕᐅᓪᓗᓂ ᑖᒃᑯᓂᖓ ᕙᐃᑭᖕᓂᒃ, ᕼᐆᕐᕗᕐ ᑐᓴᓕᖅᐳᖅ 
ᐊᑖᑕᖓᑕ ᑭᖑᓪᓕᖅᐹᒥ ᐅᓇᑕᖃᑕᐅᓂᕕᓂᖓᓂᒃ ᕿᑭᖅᑕᒥ 
ᓵᒻᓱᒥ. ᒪᓕᒃᑎᖏᑦ ᑎᓕᓕᖅᐸᐃᑦ ᑕᐅᕗᖖᒐᐅᔾᔭᐅᔪᒪᓪᓗᓂ. ᑖᒃᑯᐊ 
ᐊᖑᑎᐊᓗᐃᑦ ᖁᓱᒐᓗᐊᖅᑐᑎᒃ, ᓈᓚᑦᑎᐊᖅᐳᑦ.

ᐅᒥᐊᕐᔪᐊᖅ ᑎᑭᒻᒪᑦ ᓵᒻᓱᒧᑦ, ᑖᒃᑯᐊ ᒪᓕᒍᒪᔪᓐᓃᖅᐳᑦ ᕼᐆᕐᕗᒥᒃ. 
“ᑲᑉᐱᐊᑦᑖᓘᔪᓯ,” ᐅᖃᐅᑎᕙᐃᑦ, “ᐆᑎᓐ ᒪᓕᔾᔮᖖᒋᑕᓯ ᕙᓪᕼᐊᓚᒧᑦ.” 
ᑕᐃᒪᐃᓕᓪᓗᓂ, ᕼᐆᕐᕗᕐ ᐊᖕᒍᑕᐅᖖᒍᐊᕈᑎᖕᒋᑦ ᐲᔭᖅᐸᐃᑦ 
ᕿᒪᒃᐸᐃᓪᓗ ᕿᕕᑦᑐᓂ. 

ᕿᑭᖅᑕᒦᓕᖅᑐᓂ, ᓇᐅᑦᑎᖅᓱᖅᑎᒥᒃ ᓰᐱᖕᒋᓐᓂᓗ ᑲᓱᖅᐳᖅ. 
“ᐅᖃᐅᑎᖖᒐ ᓄᑲᑉᐱᐊᖅ,” ᕼᐆᕐᕗᕐ ᐅᖃᖅᐳᖅ, “ᓇᓂ ᓇᓂᓇᔭᖅᐸᒃᑲ 
ᕼᐃᐅᕐᕚᕐᑦ ᐃᓗᕕᑯᑖᖕᒋᑦ?” 

“ᑐᑮᒍᑎᓯᒪᒐᕕᖅᑲᐃ,” ᓄᑲᑉᐱᐊᖅ ᐅᖃᖅᐳᖅ. “ᐅᓪᓗᒃᑰᒐᓗᐊᕐᓕ 
ᑕᐃᑯᖖᒐᖅᑐᖃᓲᖑᙱᑦᑐᖅ, ᐅᓐᓄᐊᒃᑯᑦ ᐃᓱᒪᓇᙱᒻᒪᕆᒃᐳᖅ. ᓯᕿᓂᖅ 
ᓂᐱᒑᖓᑦ, ᐃᑯᐊᓛᓗᒃ ᐃᓗᕕᑯᑖᑦ ᖁᓛᒎᓲᖅ ᑲᑉᐱᐊᓇᖅᑐᐊᓗᐃᓪᓗ 
ᓇᕈᓕᖅᐸᒃᐳᑦ.”

“ᑲᑉᐱᐊᓇᖅᑐᓄᓪᓗ ᓇᐅᑦᑎᖅᓱᖅᑎᓄᓪᓗ ᓄᖅᑲᖓᑎᑕᐅᔾᔮᖏᑦᑐᖓ 
ᑎᑭᐅᑎᓇᓱᒃᑕᓐᓄᑦ,” ᕼᐆᕐᕗ ᐅᖃᖅᐳᖅ.

ᓄᑲᑉᐱᐊᖅ ᐱᔪᒪᖏᒃᑲᓗᐊᖅᑐᓂ ᐊᔪᕆᖅᓲᔾᔨᕗᖅ ᕼᐆᕐᕘᕐ 
ᐃᓗᕕᑯᑖᖏᓐᓄᑦ. ᓄᓇ ᑕᒪᓐᓇ ᖃᑦᑎᒃᓯᓯᒪᔪᖃᐅᖅᐳᖅ ᐅᔭᖅᑲᓂᒡᓗ. 
ᓄᑲᑉᐱᐊᖅ ᐅᖃᖅᐳᖅ ᕙᐃᑭᖕᒥᒎᖅ ᐊᔪᒐᕐᓂᒃ ᐃᓗᕕᖅᓯᒪᔪᖅᑕᖃᖅᐳᖅ 
ᑖᒃᑯᓇᓂ ᖃᑦᑎᖕᓂᕐᓂᒃ. 

ᓯᕿᓂᖅ ᓂᐱᕗᖅ, ᓄᑲᑉᐱᐊᖅ ᐅᖃᖅᑲᐅᔭᖕᒋᑦ ᒪᓕᒡᓗᒋᑦ, 
ᐃᑯᒫᓗᒃ ᑎᖕᒥᑳᖅᐳᖅ ᓄᓇᒥᑦ. ᐃᑯᒫᓗᒃ ᖃᑦᑎᖕᓃᑦ ᖁᓛᒎᖃᑦᑕᓯᕗᖅ, 

ᖃᓕᖑᓛᖅᑐᖃᖅᑐᓂᓗ ᓄᓇᐅᑉ ᐃᑭᐊᖓᓂᑦ. ᓄᑲᑉᐱᐊᖅ 
ᑲᑉᐱᐊᓱᐊᓪᓗᓂ ᕿᒪᒃᓯᕗᖅ.

ᐃᓗᕕᕐᓂ, ᕼᐆᕐᕗᕐ ᑕᑯᕗᖅ ᑑᕐᖓᐅᔮᖅᑐᓂᒃ. ᑑᕐᖓᖏᑦ ᐅᑯᐊ 
ᕙᐃᑭᖕ ᐃᓗᕕᖅᓯᒪᔪᑦ ᑕᐃᑲᓂ.

ᑲᑉᐱᐊᑦᑕᙱᑦᑎᐊᖅᐳᖅ. ᕼᐆᕐᕗᕐ ᐃᓗᕕᕐᓄᑦ ᐱᓱᒃᐳᖅ 
ᖃᐃᒐᓪᓚᒃᐳᕐᓗ.

“ᐊᑖᑖᒃ, ᐃᖅᑯᒻᒪᕆᑦ!” ᖃᐃᒐᓪᓚᒃᐳᖅ. “ᐸᓃᑦ ᐃᓕᖕᓅᖅᐳᖅ 
ᐅᖃᓪᓚᒍᒪᓪᓗᓂ!” ᖃᐃᒐᓛᕋᓗᐊᕋᒥ ᓂᓪᓕᖅᑐᖃᖖᒋᓚᖅ. 

“ᐅᖃᓪᓚᕝᕕᐅᔾᔮᖖᒋᓚᖕᒐ?” ᖃᐃᒐᓪᓚᒃᑲᓐᓂᖅᐳᖅ. “ᑭᖕᒍᕐᖕᒍᔾᔭᒃᓴᕋ 
ᐊᐃᕙᕋ! ᑭᐅᔾᔮᖖᒋᒃᑯᕕᑦ, ᖁᐃᓇᖕᓇᖅᑐᑦ ᐃᓗᕕᕐᓄᑦ ᐳᓚᓕᑦ 
ᓴᐅᓂᑎᓪᓗ ᐸᕝᕕᒋᓕᒋᑦ!”

ᐊᓱᐃᓪᓛᒃ ᓂᓪᓕᖅᑐᖃᑦᑕᖅᐳᖅ. “ᓱᖕᒪᑦ ᖃᐃᒐᓪᓛᕕᑦ 
ᐅᖃᕐᓂᕐᓘᑎᓂᒃ?” ᑑᕐᖓᐅᑉ ᓂᐱᖓ ᐅᖃᖅᐳᖅ. “ᑕᐃᒪᐃᓕᐅᕈᕕᑦ 
ᑐᖁᑕᐅᓂᐊᖅᑐᑎᑦ!”

ᕼᐆᕐᕗᕐ ᖃᓂᓪᓕᒋᐊᕋᒥ ᑕᑯᕗᖅ ᑖᔅᓱᒥᖓ ᑑᕐᖓᕐᒥ ᐅᖃᓪᓚᒃᑐᒥᒃ. 
ᑮᓇᖓ ᑑᕐᖓᐅᑉ ᐃᒻᒥᑐᑦ ᐃᓕᓴᕆᕚ. “ᐸᓂᑐᐊᕆᒋᖖᒐ,” ᕼᐆᕐᕗᕐ 
ᐅᖃᖅᐳᖅ.

ᑑᕐᖓᐅᑉ ᕼᐆᕐᕗᕐ ᑕᑯᓂᐊᑦᑎᐊᖅᐹ. ᑕᑯᒐᒥᐅᒃ ᐊᔾᔨᑦᑎᐊᖓ, 
ᓂᐊᖁᕐᒥᓄᑦ ᐊᖖᒑᕚ. “ᐋᖓᓐᑎᐅᕐᖑᕗᖓ, ᐊᑖᑕᒋᒋᙵ. 
ᐅᕙᓃᑦᑕᕆᐊᖃᙱᑦᑐᑎᓪᓕ. ᓴᕕᒡᔪᐊᖅ ᐱᔭᕆᐊᖃᖖᒋᑕᑦ!”

“ᓇᐅᒃ ᓴᕕᒡᔪᐊᖅ, ᐊᑖᑕᒃ?” ᕼᐆᕐᕗᖅ ᐊᐱᕆᕗᖅ.
“ᑎᐅᕐᕕᖕ. ᐃᓱᒪᓂᕐᓗᒃᑕᐅᓯᒪᔪᖅ ᓴᕕᒡᔪᐊᖅ. ᕿᑐᕐᖕᒐᕐᓄᑦ 

ᐱᕐᕈᐊᕿᔾᔪᑕᐅᓛᖅᑐᖅ, ᐅᕙᓐᓂᒡᓕ ᓇᖕᒍᑎᑦᑎᓯᒪᕗᖅ.” 
ᕼᐆᕐᕗᕐ ᐃᓗᒥᒍᑦ ᐃᑉᐱᖕᓇᖅᑐᒥᒃ ᐱᔪᒪᓂᖅᑖᖅᐳᖅ. “ᓴᕕᒡᔪᐊᖅ 

ᐱᔭᕆᐊᖃᖅᑕᕋ ᐊᑖᑕᒃ,” ᐅᖃᖅᐳᖅ.
“ᐅᓇᓕ ᐱᔭᐅᔾᔮᖖᒋᑦᑐᖅ,” ᐋᖓᓐᑎᐅᕐ ᐅᖃᖅᐳᖅ.
ᕼᐆᕐᕗᕐ ᓴᐴᓗᑕᓂ ᓄᓇᒧᑦ ᐃᒋᑉᐹ. “ᕙᐃᑭᖖᒍᓪᓗᖓ 

ᐊᕐᓇᐅᔪᖓ,” ᐅᖃᖅᐳᖅ. “ᑕᕆᐅᖅ ᓇᖕᒋᐊᕐᓇᖅᑐᖅ ᐊᑐᓚᐅᖅᐸᕋ, 
ᑲᑉᐱᐊᓱᖖᒋᓚᖕᒐᓕ ᑑᕐᖕᒐᕐᓂᒃ. ᑑᕐᖕᒐᐃᑦ ᓵᓐᓂ ᓴᔪᒃᐳᑦ. 
ᑭᑭᑕᐅᔪᒪᖖᒋᓚᖕᒐ ᐱᓂᐊᖅᓯᒪᔭᓐᓂᒃ.”

ᐊᖓᓐᑎᐅᕐ ᓂᐸᐃᓪᓕᑲᐃᓐᓇᖅᑐᓂ, ᐅᖃᑦᑕᖅᓯᓐᓇᓕᖅᐳᖅ, 

“ᖃᐃᓐᓂᐊᖅᐸᕋ, ᑐᓂᔪᒪᖖᒋᒃᑲᓗᐊᖅᑐᒍ. ᐅᖃᐅᑎᓇᓱᒃᑲᓗᐊᖅᐸᒋᑦ 
ᓴᕕᒡᔪᐊᑉ ᐊᐅᓚᑕᒃᓴᐅᖖᒋᓐᓂᖓᓂᒃ, ᐃᓚᔮᕇᓂᒃ ᓱᕋᒃᑎᕆᔭᖕᒪᑦ.”

ᑕᐃᒪᓗ, ᐊᖓᓐᑎᐅᕐ ᑑᕐᖓᖓ ᐊᓯᐅᕗᖅ, ᐃᓂᒋᕋᑖᖅᑕᖓᓃᑉᐳᕐᓗ 
ᑎᐅᕐᕕᖕ, ᓴᕕᒡᔪᐊᖅ ᐃᓱᒪᓂᕐᓗᒃᑕᐅᓯᒪᔪᖅ. ᕼᐆᕐᕗᕐᓗ ᐊᑖᑕᖓᑕ 
ᓴᕕᒡᔪᐊᕕᓂᖕᒐ ᐱᒐᒥᐅᒃ ᓯᒡᔭᒧᑦ ᐅᑎᖅᐳᖅ, ᖃᐅᔨᓪᓗᓂᓗ ᕙᐃᑭᖕᓄᑦ 
ᐱᖃᑎᒋᖅᑲᐅᔭᖏᓐᓄᑦ ᕿᒪᒃᑕᐅᔪᕕᓂᖅ.

ᕼᐆᕐᕗᕐ ᐅᑕᖅᑭᔭᕆᐊᖃᓕᖅᐳᖅ ᐅᒥᐊᕐᔪᐊᕐᒥᒃ ᐊᖅᑯᓵᖅᓰᓪᓗᓂ 
ᐊᖕᒋᕐᕋᕈᓐᓇᖅᓯᔪᒪᓪᓗᓂ. 

ᐅᒥᐊᕐᔪᐊᕐᒦᑦᑐᓂ, ᐃᒪᕋᖃᑎᒋᕙᐃᑦ ᐅᒥᐊᕐᔪᐊᕐᒥᐅᑦ. 
ᖁᕕᐊᓱᒃᑎᐊᓕᖅᐳᖅ, ᐃᒥᕋᒥᓗ ᐃᖖᒋᓕᖅᐳᖅ.

“ᐱᕋᔭᒃ!” ᐅᒥᐊᕐᔪᐊᕐᒥᐅᑕᑦ ᐃᓚᖓᑦ ᖃᐃᒐᓪᓚᒃᐳᖅ ᓵᓚᒃᓴᕐᒪᑦ 
ᒪᑭᒋᐊᖃᑦᑕᓄᑦ.	“ᐱᕋᔭᒃᑐᑎᑦ!”

ᕼᐆᕐᕗᕐ ᑕᐃᔅᓱᒥᖕᒐ ᐊᓐᓄᑉᐳᖅ. “ᐱᕋᔭᐅᖖᒋᑦᑐᖕᒐᓕ, ᐊᖕᒍᑎᕋᓛ,” 
ᕼᐆᕐᕗᕐ ᐅᖃᖅᐳᖅ. “ᐃᖕᒋᕈᓗᓚᐅᕆᑦ ᐋᓐᓂᑦᑕᕐᓂᐊᕋᕕᑦ.”

ᐊᖑᓪᓕ ᓂᙵᒃᐸᓪᓕᐊᑐᐃᓐᓇᖅᐳᖅ. ᐅᓇᑕᐅᑎᖃᙱᓐᓇᒥ 
ᓇᒻᒥᓂᖅ, ᑎᒍᓵᕆᐊᖅᐹ ᑎᐅᕐᕕᖕ. ᑕᕝᕙᑦᑕᐃᓐᓇᕐᓗ ᐴᕐᒥᓂᑦ ᐲᖅᐹ, 
ᕼᐆᕐᕗᕐᓗ ᖃᐅᔨᑦᑎᐊᙱᒻᒪᕆᒃᐳᖅ ᖃᓄᖅ ᓴᕕᒡᔪᐊᑉ ᑮᓇᖓ ᐊᖑᑎᐅᑉ 
ᐊᐅᖓᓂᒃ ᑰᒐᓕᑦᑕᕐᒪᖔᑦ. ᖁᐊᖅᓵᕋᒥ ᑐᑭᓯᓕᖅᐳᖅ ᐊᑖᑕᖓᑕ 
ᓱᓕᓂᖓᓂᒃ. ᓴᕕᒡᔪᐊᖅ ᐃᓱᒪᓂᕐᓗᒃᑕᐅᓯᒪᔪᖅ, ᐴᖓᓂᑦ ᐲᖅᑕᐅᒃᐸᑦ 
ᐴᒃᑲᓐᓂᕋᒃᓴᐅᙱᑦᑐᖅ ᐊᐅᒥᓚᐅᖏᓐᓂᕐᒥᓂ.

“ᓴᐳᑎᓯᒪᓂᐊᖅᐸᕋ ᐅᓇ,” ᐅᖃᖅᐳᖅ, ᐅᒥᐊᕐᔪᐊᕐᒥᓪᓗ 
ᕿᒪᒃᓯᓪᓗᓂ. ᐅᖕᒐᓯᒃᑐᒧᑦ ᐊᑯᓂ ᓇᕈᕗᖅ, ᐅᐃᑖᖅᓯᓐᓇᓕᑕᐃᓐᓇᖅᐳᖅ, 
ᐃᓅᓯᓕᒫᖕᒥᓂᓪᓗ ᓴᕕᔾᔪᐊᖅ ᐱᔭᐅᔾᔭᐃᖅᓯᒪᐃᓐᓇᓕᖅᐹ.

ᐅᓇ ᕚᓪᑯᕆ. ᓄᐊᕐᔅ 
ᐅᒃᐱᕆᔭᖕᒋᑎᒍᑦ, ᕚᓪᑯᕆᑦ 
ᓇᓗᓇᐃᒃᑯᑕᐅᕗᑦ ᐱᓂᐊᖅᓯᒪᔪᓂᒃ. 
ᐅᓂᒃᑳᖕᒍᓲᑦ ᐊᕐᓇᐅᓪᓗᑎᒃ 
ᐅᓇᑕᖅᑎᐊᓗᐃᑦ. 

ᓯᐅᕆᐊ

ᐃᕌᓐ

ᐃᕌᒃ

36



ᒥᐅᑎᑐᕋᐃᓂᐊᓐ 
ᑲᓇᖕᓇᖅᐸᓯᐊᓂᒥᐅᑕᑐᖃᕐᓂᒃ

ᐅᓂᒃᑳᖅ ᓯᓐᐹᑦ ᐅᒥᐊᕐᔪᐊᕐᒥᐅᑕᖅ ᐱᑐᖃᐅᑎᒋᕗᖅ 2000-
ᓂᒃ ᐊᕐᕌᒍᓂᒃ, ᒥᐊᑎᑐᕋᐃᓂᐊᓐ ᑲᓇᖕᓇᖅᐸᓯᐊᓂᑦ ᐱᔪᖅ. ᓯᓐᐹᑦ 
ᐅᓂᒃᑳᖅᑐᐊᒐᐅᕗᖅ ᐊᔪᒐᖅ; ᐅᓂᒃᑳᖅᑐᐊᕆᔭᐅᓯᒪᓕᖅᐳᕐᓗ 
ᐅᐊᑦᑎᐊᕈᐊᓗᓂᑦ. ᑐᓴᖅᓯᒪᔪᒍᑦ ᓯᓐᐹᑦᒥᒃ ᐅᓂᑳᕆᔭᐅᑎᓪᓗᒍ ᑎᑭᑦᑐᒍ 
ᐊᕐᕌᒍᑦ 1400-ᖕᒋᓐᓄᑦ.

ᑕᐃᔅᓱᒪᓂᓴᖅ ᖃᐅᔨᒪᔭᐅᕗᑦ ᐅᑉᐱᕐᓂᐅᑉ ᐃᔅᓛᒻ 
ᖃᑭᒪᑦᑎᐊᕐᓂᖓᓂᒃ. ᐅᑉᐱᕐᓂᕐᒥᒃ ᒪᓕᒃᑐᑦ ᐃᔅᓛᒻᒥᒃ ᐅᑉᐱᕆᔭᖃᖅᐳᑦ 
ᐊᑕᐅᓯᕐᒥᒃ ᒎᑎᒥᒃ, ᑕᐃᔭᐅᕗᕐᓗ ᐋᓚᒥᒃ.

ᐃᔅᓛᒻ ᖃᑭᒪᑦᑎᐊᕐᓂᖓᓂ ᖃᐅᔨᓴᖅᑐᓕᕆᓂᖅ ᑎᑎᖅᑭᕆᓂᕐᓗ 
ᓯᕗᒧᑉᐸᓪᓕᐊᑦᑎᐊᕐᓂᖅᐳᑦ ᒥᐊᑎᑐᕋᐃᓂᐊᓐ ᑲᓇᖕᓇᖅᐸᓯᐊᓂ. 
ᖃᑭᕙᓪᓕᐊᓂᕐᒧᑦ ᑕᒪᓐᓇ ᑕᐅᖅᓰᖃᑦᑕᕐᓂᖅ ᐊᒃᖢᐃᓕᕐᓂᕐᓗ 
ᑕᑯᔭᒃᓴᐅᕗᑦ ᓯᓐᐹᑦ ᐅᓂᒃᑳᖅᑕᐅᓂᖏᓐᓂ. ᓯᓐᐹᑦ ᐅᒥᐊᕐᔪᐊᕐᒥᐅᑕᖅ 
ᓇᕈᓇᒃᑎ ᓄᓇᕐᔪᐊᓕᒫᖅ ᑕᑯᔪᒪᓪᓗᓂᐅᒃ, ᐊᒃᑐᐃᑦᑐᖖᒍᕈᒪᓪᓗᓂ 
ᐃᓱᒪᓇᙱᒻᒪᕆᒃᑐᓂᒃ. ᓯᓐᐹᑦ ᐅᓂᒃᑳᖑᒋᕗᖅ ᑎᑎᕋᖅᓯᒪᔪᓂᒃ ᑕᐅᓴᓐᑎ 
ᐊᑕᐅᓯᕐᓗ ᐅᓐᓄᐊᑦ.

ᐅᓇ ᐊᔪᒐᐅᑉ ᓄᒃᑕᕐᓂᖓᓂᒃ ᐅᓂᒃᑲᐅᓯᖃᕐᓂᐊᖅᑐᖅ ᓯᓐᐹᑦ 
ᐅᒥᐊᕐᔪᐊᕐᒥᐅᑕᐅᑉ ᐊᐅᓪᓚᕐᖓᐅᑎᖓᓂᒃ, ᐱᒋᐊᕐᓗᓂ ᓄᒃᑕᕐᓂᖓ 
ᐊᒃᑐᔫᓪᓗᓂ ᓇᕈᓂᖓᒍᓪᓗ ᐊᒃᑐᐃᑦᑐᖖᒍᖅᐸᓪᓕᐊᓂᖓᓂᒃ.

ᑕᕝᕙᓂ ᑕᐅᓴᓐᑎ ᐊᑕᐅᓯᕐᓗ ᐅᓐᓄᐊᑦ, ᐅᓂᒃᑳᖅᑐᐊᖅᑎ ᓯᕼᐃᐅᕆᓵᑦ 
ᐅᓂᒃᑳᖃᑦᑕᖅᐳᖅ ᓯᓐᐹᑦᒥᒃ, ᐅᐃᒥᓄᑦ ᐊᑕᓂᖅ ᓴᐅᕐᔮᕐᒧᑦ ᓲᖕᒍᔪᐊᓗᖕᒧᑦ. 
ᓯᐅᕐᔮᕐ ᑐᖁᑦᑎᓂᐊᕈᒪᕗᖅ ᓯᕼᐃᐅᕆᓵᑦᒥᒃ, ᑭᓯᐊᓂᓕ ᐅᓐᓄᑕᒫᑦ ᐅᓂᒃᑳᑉ 
ᐃᓚᐃᓐᓇᖕᒐᓂᒃ ᐅᓂᒃᑳᖃᑦᑕᓕᖅᐳᖅ ᑖᓐᓇ ᐊᕐᓇᖅ. ᐊᑕᓂᐊᓗᒃ 
ᑐᓴᕈᒪᓗᐊᒧᑦ ᖃᓄᖅ ᐃᓱᓕᖕᓂᐊᕐᒪᖕᒑᑦ ᑐᖁᑦᑎᔪᓐᓇᐃᓪᓕᕗᖅ.  
ᐅᓐᓄᑕᒫᑦ ᐅᓂᒃᑳᖅ ᐅᐃᒍᕙᓕᖅᐹ ᑐᓴᕈᒥᓇᖅᑎᒋᐊᖅᑐᓂᐅᒃ 
ᐊᑕᓂᕐᒧᑦ. ᓯᓐᐹᑦ ᐱᖃᓯᐅᑎᓪᓗᒍ, ᐅᓂᑳᑦ ᑖᒃᑯᐊ ᐃᓚᖃᕆᕗᑦᑕᐅᖅ 
ᖃᐅᔨᒪᔭᐅᒻᒪᕆᒃᑐᓂᒃ ᐅᓂᒃᑳᖅᑐᐊᓂᒃ ᓲᕐᓗ ᐋᓕ ᐹᐸ 40-ᓪᓗ 
ᑎᒡᓕᒐᖅᑏᑦ ᐅᓂᒃᑳᕐᓗ ᐊᓛᑎᓐᒥᒃ.

ᓯᕼᐃᐅᕆᓵᑦ ᐅᓂᒃᑳᖅᐸᒃᐳᖅ 
ᐅᓐᓄᑕᒫᖅ ᐅᐃᒥᓄᑦ, ᐊᑕᓂᖅ 
ᓯᐅᕐᔮᕐᒧᑦ, ᑐᖁᑕᐅᔪᒪᓇᓂ ᑖᔅᓱᒧᖓ 
ᐅᐃᒥᓄᑦ. ᐅᓂᒃᑳᖏᑕ ᐃᓚᒋᕚ 
ᓯᓐᐹᑦ ᐅᒥᐊᕐᔪᐊᕐᒥᐅᑕᖅ. 

ᓯᓐᐹᑦ ᐅᒥᐊᕐᔪᐊᕐᒥᐅᑕᐅᖃᑎᖏᓪᓗ 
ᐅᒥᐊᕐᔪᐊᕐᒧᑦ ᐅᑎᕋᓱᓯᕗᑦ ᕿᑭᖅᑕᒥᑦ  
ᐱᓱᕋᔭᓚᐅᖅᑐᑎᒃ ᓱᓇᐅᕝᕙ ᑖᓐᓇ 
ᕿᑭᖅᑕᖅ ᐊᕐᕕᕐᔪᐊᕌᓘᓪᓗᓂ. 

ᓯᓐᐹᑦ ᐅᒥᐊᕐᔪᐊᒃᑯᑦ  
ᐊᐅᓪᓚᕐᖓᐅᑎᖓ

ᐅᐊᑦᑎᐊᕈᐊᓗᒎᖅ, ᓂᐅᕕᖅᑎᑕᖃᓚᐅᖅᐳᖅ ᓄᓇᓕᐸᐅᔭᕐᒥ ᐹᒡᑖᑦ. 
ᑕᐃᔅᓱᒪᓂ ᑲᒪᓇᖅᑐᖃᓲᖑᑎᓪᓗᒍ, ᑖᓐᓇ ᓂᐅᕕᖅᑎ ᐊᒃᑐᐃᑦᑐᖖᒍᖅᐳᖅ  
ᐃᓅᓯᕐᒥᓂᒡᓗ ᓈᒻᒪᒃᓴᑦᑎᐊᖅᑐᓂ. ᑭᓯᐊᓂ ᑐᖁᒻᒪᑦ, ᐃᕐᓂᖓ, ᓯᓐᐹᑦ 
ᑕᒪᐅᖕᒑᕆᐊᑐᐃᓐᓇᓕᖅᐳᖅ ᐊᑖᑕᖓᑕ ᕿᒪᒃᑕᖕᒋᓐᓂᒃ ᐃᒻᒥᓄᑦ. ᓯᓐᐹᑦ 
ᐱᖃᑎᖏᑦ ᐃᒪᕋᕈᒪᕙᒃᑐᓂᒃ ᐃᒪᕈᒪᕙᒃᑐᓂᒡᓗ. ᐊᑯᓂᐅᖖᒋᑦᑐᕐᓕ 
ᓯᓐᐹᑦ ᑮᓇᐅᔭᐃᒍᑎᓕᖅᐳᖅ, ᑕᐃᒃᑯᐊᓗ ᐱᖃᓐᓇᕆᓱᕆᔭᖏᑦ 
ᐃᒃᓯᓐᓇᐃᕗᑦ ᓯᓐᐹᑦᒥᒃ. 

“ᐊᐃᑦᑖᓗᖔᒃ!” ᓯᓐᐹᑦ ᖁᕝᕕᐅᓕᖅᐳᖅ. “ᓯᓚᐃᑦᑑᓴᓚᐅᖅᐳᖓ. 
ᐊᑖᑕᒪ ᑮᓇᐅᔮᓗᖏᑦ ᕿᒪᓚᐅᖅᑕᖏᑦ ᐅᕙᓐᓄᑦ ᓄᖑᑉᐸᒃᑲ. 
ᐱᖃᓐᓇᕆᔭᖃᕈᓐᓃᖅᐳᖓᓕ. ᐊᖏᕐᕋᖃᕈᓐᓃᕐᓂᐊᓕᖅᑐᖓᓗ.”

ᑮᓇᐅᔭᒡᒐᐅᑎᑯᓗᓂ ᐃᒃᐱᐊᕐᔪᖕᒥ ᑎᒍᓪᓗᓂᒋᑦ ᓂᐅᕋᐃᕕᓕᐊᖅᐳᖅ. 
ᐃᒻᒪᖅᑳ, ᐃᓱᒪᕗᖅ, ᖃᓄᑭᐊᖅ ᑮᓇᐅᔭᖅᑖᕆᓚᐅᖅᑕᖏᑦ 
ᑕᓱᕋᓱᒍᓐᓇᖅᐸᐃᑦ.

“ᐅᒥᐊᕐᔪᐊᖅ ᐅᓇ ᓇᒧᖖᒐᐅᕙ?” ᐊᐱᕆᕗᖅ ᑲᐱᑖᓐᒥᒃ. 
“ᐹᔅᕋᒧᑦ,” ᑭᐅᕗᖅ ᑲᐱᑖᓐ.”
“ᑕᐅᕗᖖᒐᓕᕐᓚᖓ ᑮᓐᓇᐅᔾᔭᒐᓱᖕᓂᐊᕋᒪ.” ᓯᓐᐹᑦ ᐊᑭᓖᕗᖅ 

ᑲᐱᑖᓐᒧᑦ, ᐅᒥᐊᕐᔪᐊᕐᓗ ᐊᐅᓪᓚᖅᐳᖅ.
ᐅᓪᓘᒃ ᒪᕐᕉᓕᖅᑎᓪᓗᒋᒃ ᐅᒥᐊᕐᔪᐊᒦᑦᑐᑎᒃ, ᓯᓐᐹᑦ ᐅᔾᔨᕈᓱᓕᖅᐳᖅ 

ᐅᓂᒃᑳᓕᐊᖑᓯᒪᔪᖅ ᒪᓕᒐᓚᒃᑐᓂ ᑕᐅᓴᓐᑎ ᐊᑕᐅᓯᕐᓗ ᐅᓐᓄᐊᑦ

ᑲᐱᑖᓐ ᐅᒥᐊᕐᔪᐊᑉ ᓇᑎᖓᓂ ᐅᑎᖅᑕᕋᐅᔭᖅᑐᖅ. “ᓱᒐᕕᑦ?” ᓯᓐᐹᑉ 
ᐊᐱᕆᕚ. “ᐹᔅᕋᒧᑦ ᑎᑭᐅᑎᔾᔮᓱᕆᖖᒋᓐᓇᑦᑎᒍᑦ?”

“ᑎᑭᐅᑎᓂᐊᖅᑐᒍᑦ ᐹᔅᕋᒧᑦ,” ᑲᐱᑖᓐ ᑭᐅᕗᖅ, “ᐃᓱᒫᓗᒃᑐᖓᓕ 
ᑕᐅᕗᖓᑐᐊᖅ ᐅᖓᑖᓅᙱᑦᑐᕐᓗ ᑎᑭᐅᑎᔪᓐᓇᔾᔮᓱᕆᓇᖓ. 
ᐃᖅᑲᓇᐃᔭᖅᑎᑭᒃᓴᓗᐊᕋᒪ ᐃᖅᑲᓇᐃᔭᖅᑎᑖᒃᑲᓐᓂᔾᔮᓱᕆᓇᖓᓗ.”

ᓯᓐᐹᑦ ᐃᓱᒪᒃᓴᖅᓯᐅᐱᓪᓚᒃᑐᓂ. “ᐃᖅᑲᓇᐃᔭᕈᒪᓕᑭᐊᖅ 
ᐅᒥᐊᕐᔪᐊᕐᒥ, ᐹᔅᕋᒨᖖᒋᖔᕐᓗᖓ?”

“ᐊᖏᖅᑐᖓ!” ᑲᐱᑖᓐ ᑐᐊᕝᕕᐊᓪᓚᒃᐳᖅ. “ᐃᑲᔪᕈᓐᓇᖅᑐᓕᒫᓂᒃ 
ᐱᔪᒪᔪᖓ.”

ᓯᓐᐹᑦ ᐱᓇᓱᑦᑎᐊᖅᐳᖅ ᐱᓕᕆᐊᒥᓂᒃ. ᐅᒥᐊᕐᔪᐊᒥᓗ 
ᐃᓚᓕᐅᑎᑦᑎᐊᖅᐳᖅ ᐱᓕᕆᒃᑲᐅᓂᖓᓄᑦ. ᐅᒥᐊᕐᔪᐊᕐᒥᐅᖃᑎᖏᓐᓄᓪᓗ 
ᐃᓚᓐᓇᕆᔭᐅᓕᖅᐳᖅ.

ᐅᓪᓗᐃᑦ ᐃᓚᖓᓐᓂ ᓂᕆᐅᓇᙱᑦᑐᒧᑦ ᕿᑭᖅᑕᒧᑦ 
ᑎᑭᑉᐳᑦ. “ᖃᐅᔨᒪᖖᒋᑕᕋᓕ ᐅᓇ ᓄᓇ,” ᑲᐱᑖᓐ ᐅᖃᖅᐳᖅ. 
“ᓄᓇᖖᒍᐊᕐᓃᙱᑦᑐᖅ.”

ᑭᓯᐊᓂᓕ ᑖᒃᑯᐊ ᐅᒥᐊᕐᔪᐊᕐᒥᐅᑕᑦ ᑳᒃᑲᒥᒃ ᑕᖃᒪᓪᓗᑎᒡᓗ, 
ᐅᒥᐊᕐᔪᐊᒥ ᓄᓈᖅᐳᑦ ᕿᑭᖅᑕᕐᒧᑦ. ᐅᓐᓄᑐᖃᐅᓕᖅᑎᓪᓗᒍ, 
ᐃᖖᒋᑲᑕᒃᐳᑦ ᐃᑯᐊᓪᓚᐃᓪᓗᑎᒡᓗ. ᐃᑭᑎᑦᑎᕋᑖᑦᑎᐊᖅᑎᓪᓗᒋᑦ 
ᕿᑭᖅᑕᖅ ᓇᔪᖅᑕᖓᑦ ᓴᔪᒃᐱᓪᓚᒃᑐᓂ. “ᓱᔪᖃᓯᕙ?” ᖃᐃᒐᓪᓚᒃᐳᑦ 
ᐅᒥᐊᕐᔪᐊᕐᒥᐅᑕᑦ.

“ᐅᒥᐊᕐᔪᐊᕐᒧᑦ ᐅᑎᕆᔅᓯ!” ᓯᓐᐹᑦ ᖃᐃᒐᓪᓚᒃᐳᖅ. 
“ᓱᕙ? ᓱᖕᒪᑦ?” ᑲᐱᑖᓐ ᐅᖃᖅᐳᖅ. 
“ᐅᓇᓕ ᕿᑭᖅᑕᐅᖖᒋᑦᑐᖅ!” ᓯᓐᐹᑦ ᐅᖃᖅᐳᖅ, ᐃᓕᓴᖅᓯᓕᕋᒥ. 

ᓴᖅᐱᐊᓗᒃ ᐃᒫᓂᑦ ᓄᐃᔪᐊᓘᕗᖅ. “ᐅᓇ ᐊᕐᕕᕐᔪᐊᕌᓗᒃ!” 
ᐅᒥᐊᕐᔪᐊᕐᒥᐅᑦ ᐃᕋᒃᑐᑎᒃ ᕿᒫᓕᖅᐳᑦ, ᑲᐱᑖᓐᓗ ᓈᑉᐳᖅ. 

ᓯᓐᐹᑦ ᐅᐸᒃᐹ ᒪᑭᑎᑦᑐᒍ ᐅᓪᓚᖁᕚ. ᑲᐱᑖᓐ ᐅᒥᐊᕐᔪᐊᕐᒥᐅᑕᓪᓗ 
ᐅᒥᐊᕐᔪᐊᕐᒨᖅᐳᑦ ᐊᕐᕕᕐᔪᐊᕌᓗᒃ ᐊᖅᑲᓪᓗᐊᓕᖅᑎᓪᓗᒍ ᐃᒫᓄᑦ...ᓯᓐᐹᑦ 
ᕿᒪᒃᑕᐅᓪᓗᓂ.

“ᐃᑲᔪᖅᑕᐅᓚᖓ!” ᖃᐃᒐᓪᓛᐳᖅ, ᐅᒥᐊᕐᔪᐊᖅ ᒪᓕᖕᓄᑦ 
ᓴᕐᕙᐅᓕᖅᐳᕐᓕ. “ᐋᓚ, ᑐᒃᓯᐊᖅᐳᖓ, ᐃᑲᔪᖖᒐ!”

ᐋᓚ ᑕᑯᓐᓇᖅᑐᒃᓴᐅᓐᓂᕐᒪᑦ ᕿᓚᖕᒥᑦ ᓂᑲᒍᓱᒃᑐᓂ, ᐃᒫᓂᑦ 
ᐳᒃᑕᓪᓚᒃᑐᖃᖅᐳᖅ ᕿᔪᖕᒥᒃ. ᓯᓐᐹᑉ ᑎᒍᕚ ᓴᒃᑯᑦᑕᐃᓕᒪᓪᓗᒍ 
ᒥᓗᒃᑕᐅᑦᑕᕐᓂᐊᕐᒪᑦ ᐊᕐᕕᐊᓗᒃ ᐊᖅᑲᖅᑐᐊᓘᖕᒪᑦ.

ᐃᖏᐅᓕᖕᓄᑦ ᓯᓐᐹᑦ ᐊᕗᖕᒐᐅᔨᑎᑖᓘᕗᖅ, ᑎᐱᔭᐅᕋᑕᖅᑐᓂᓗ 
ᕿᑭᖅᑕᐅᑉ ᓯᒡᔭᖕᒐᓄᑦ.

ᑖᓐᓇ ᑐᕝᕕᒋᔭᖓ ᕿᑭᖅᑕᖅ ᓇᐹᖅᑐᓕᐊᓘᕗᖅ. ᓯᓐᐹᑦ 
ᖃᐃᒐᓛᑲᑕᒃᑲᓗᐊᕋᒥ, ᑭᐅᔪᖃᖖᒋᓚᖅ. ᓴᐱᓕᕐᓂᐊᑦᑎᐊᓕᖅᑎᓪᓗᒍ, 
ᐆᒪᔪᕐᒧᑦ ᕿᑭᕐᕋᕙᓗᖕᓂᒃ ᑐᓴᖅᐳᖅ.

ᕿᒧᒃᓯᐅᑦ ᓇᐹᖅᑐᓂᑦ ᓴᖅᑭᑳᓪᓚᒃᐳᖅ. ᑭᖑᓂᐊᓂ ᐊᖑᒧᑦ 
ᒪᓕᒃᑕᐅᔪᖅ, ᐊᖖᒍᑎᓇᓱᒃᑐᕈᓗᒃ. “ᐊᔭᐃᑦ!” ᐊᖑᑦ ᖃᐃᒐᓛᖅᐳᖅ. 
“ᐊᑕᓂᑦᑕ ᕿᒧᒃᓯᐅᑎᐊ ᐳᓚᒥᑕᐅᕗᖅ!”

ᓯᓐᐹᑦ ᑕᑯᓴᕋᒥ ᕿᒧᒃᓯᐅᑎᒧᑦ ᖃᓪᓗᖅᓱᖅᐳᖅ ᖁᐊᖅᓵᖅᑐᓂ. 
ᕿᒧᒃᓯᐅᑎᒃᑲᓐᓂᕐᒥᒃ ᓴᓂᐊᓂ ᐸᖓᓕᖃᑎᖃᖅᑐᖅ. ᑭᓯᐊᓂᓕ ᑖᓐᓇ 
ᕿᒧᒃᓯᐅᑦ ᐊᐃᑉᐸᖓ ᕿᓪᓕᒐᓛᒃᐳᖅ ᐃᒪᖅᑐᑦ. ᐃᒪᐅᑉ ᕿᒧᒃᓯᐅᑎᐊ, 
ᑕᑯᔭᐅᒐᔪᐃᑦᑐᖅ ᐆᒪᔪᖅ ᓯᓐᐹᑦ ᑐᓴᐅᒪᔭᕋᓗᐊᖓ ᐅᓂᒃᑳᒃᑯᑦ. 
ᐅᖃᐅᑕᐅᓲᖑᕗᑦ ᑕᒪᒃᑯᐊᑦ ᕿᒧᒃᓯᐅᑎᓂᒡᒎᖅ ᐃᒫᓄᑦ ᐃᐱᑎᑦᑎᔭᖅᑐᓲᑦ.

ᓯᓐᐹᑦ ᐃᓴᒃᐳᖅ ᓄᓗᕋᕐᕕᒋᓕᖅᐹᓗ ᐊᑕᓂᐅᑉ ᕿᒧᒃᓯᐅᑎᖓ. “ᐆᐅ!” 
ᖃᐃᒐᓛᖅᐳᖅ. “ᑕᐃᒪᑯᓗᒃ, ᐊᕐᓇᓪᓘᒃ, ᑕᐃᒪᑯᓗᒃ.”

ᕿᒧᒃᓯᐅᑎ ᓄᖅᑲᖅᐳᖅ, ᐃᒪᐅᓪᓗ ᕿᒧᒃᓯᐅᑎᐊ ᓇᐹᖅᑐᓄᑦ 
ᐊᓯᐅᓪᓗᓂ. ᑖᓐᓇ ᐃᓄᒃ ᒪᓕᖅᑲᐅᔪᖅ, ᑕᖃᖅᑲᓪᓗᓂ ᐅᖃᖅᐳᖅ, 
“ᖁᔭᓐᓇᒦᒃ ᐃᑲᔪᕋᕕᙵ! ᐊᑕᓂᑦᑎᓐᓅᕈᑎᓚᐅᕐᓚᒋᑦ.”

ᓯᓐᐹᑦ ᒪᓕᓕᖅᐳᖅ ᑖᔅᓱᒥᖓ ᐃᓄᖕᒥᒃ ᐊᑕᓂᐊᑕ ᐃᒡᓗᕐᔪᐊᖓᓄᑦ, 
ᑕᐃᑲᓂᓗ ᕿᑭᖅᑕᕋᓛᒥᐅᑦ ᐊᑕᓂᖓᑕ ᖁᔭᓕᕚ ᓯᓐᐹᑦ 
ᐃᑲᔪᖅᑲᐅᓂᖓᓄᑦ. “ᑭᓱᑐᐃᓐᓇᑦᑎᐊᕐᒥᒃ ᐱᔪᒪᒍᕕᑦ, ᖃᐃᓐᓂᐊᖅᐸᕋ,” 
ᐊᑕᓂᖅ ᐅᖃᖅᐳᖅ.

ᓯᓐᐹᑦ ᐃᓱᒪᒃᓴᖅᓯᐅᕐᔪᐊᖅᐳᖅ. “ᐊᑕᓂᕋ,” ᐅᖃᓕᖅᐳᖅ. 
“ᐊᖏᕐᕋᖅᑖᕈᒪᕗᖓ. ᐊᖏᕐᕋᖃᙱᓐᓇᒪ ᒫᓐᓇ, ᐅᑎᕈᓐᓇᐃᓪᓕᓪᓗᖓᓗ  
ᓄᓇᓐᓄᑦ.”

“ᑕᐃᒪᐃᓕᕐᓕ!” ᐊᑕᓂᖅ ᐅᖃᖅᐳᖅ.
ᓯᓐᐹᑦ ᐱᓇᓱᐊᕈᓯᒐᓚᖕᓂᒃ ᕿᑭᖅᑕᒦᑉᐳᖅ. ᖃᐅᑕᒫᕐᓕ ᑭᓯᐊᓂ 

ᓯᒡᔭᓕᐊᖅᐸᒃᐳᖅ ᐅᓪᓗᑕᒫᖅ, ᐃᖅᑲᐅᒪᑲᑕᒃᐸᒃᑐᓂ ᐹᒡᑖᒻᒥᒃ 
ᐊᖏᕐᕋᕆᓚᐅᖅᑕᒥᓂᒃ. ᖃᖓᒐᓚᐅᓕᖅᑎᓪᓗᒍ, ᓂᕆᐅᙱᑦᑎᐊᖅᑎᓪᓗᒍ, 
ᑎᖏᕐᕋᐅᑕᕐᒥᒃ ᐃᓕᓴᕐᓇᖅᑐᒥᒃ ᑕᑯᕗᖅ ᐊᓚᒃᑲᖅᑐᒥᒃ.

“ᐅᒥᐊᕐᔪᐊᕋ!” ᓯᓐᐹᑦ ᖃᐃᒐᓪᓚᒃᐳᖅ.	“ᐅᒥᐊᕐᔪᐊᕐᒥᐅᑕᐅᖃᑎᒃᑲ!”
ᐊᓱᐃᓪᓛᒃ ᑕᐃᒃᑯᐊᓪᓗᐊᑦᑎᐊᑦ. ᐅᒥᐊᕐᔪᐊᒥ ᑲᐱᑖᓐ 

ᐅᒥᐊᕐᔪᐊᒥᐅᑕᖏᓪᓗ ᐊᓂᒍᐃᔪᕕᓃᑦᑕᐅᖅ ᐊᕐᕕᕐᔪᐊᕌᓗᖕᒥᒃ 
ᑲᓱᖅᓯᓚᐅᖅᑎᓪᓗᒋᑦ. ᓯᓐᐹᑦ ᐅᖓᓕᐅᖅᑲᔭᐅᕗᖅ ᑖᒃᑯᓄᖓ 
ᐃᓵᖓᕗᕐᓗ ᐅᐸᒃᓯᓕᖅᑐᓄᑦ, “ᐃᓅᓕᓯᒪᔭᔅᓯᒍᑦ,” ᐅᖃᑲᑕᒃᐳᑦ. 
“ᓇᑯᖅᓴᕐᓂᑦᑎᓐᓄᑦ, ᐊᑏ, ᐱᖁᑎᑦᑎᓐᓂᒃ ᐱᒋᑦ ᐱᕋᑖᓚᐅᖅᑕᑦᑎᓐᓂᒃ.”

ᓯᓐᐹᑦ ᐅᖃᐅᔾᔭᐅᒐᒥ ᑕᐃᒫᒃ ᐃᓱᒪᒃᓴᖅᓯᐊᑳᓪᓚᒃᐳᖅ. “ᑖᒃᑯᐊ 
ᑐᓂᔭᓯ ᐊᓯᓐᓄᑦ ᑐᓂᒐᔭᖅᐸᒃᑲ,” ᐅᖃᓕᖅᐳᖅ.

ᓯᓐᐹᑦ ᐅᑎᖅᐳᖅ ᕿᑭᖅᑕᐅᑉ ᐊᑕᓂᖓᓄᑦ, ᐅᒥᐊᕐᔪᐊᕐᒥᐅᖃᑎᖏᓪᓗ 
ᒪᓕᒃᐳᑦ ᑕᐅᖅᓰᔾᔪᑕᐅᔪᑦ ᓇᒃᓴᖅᑐᓂᒋᑦ. “ᐊᑕᓃᖅ,” ᑖᓐᓇ ᐅᖃᖅᐳᖅ, 
“ᐱᑖᒃᓴᕐᓂᒃ ᓇᒃᓴᖅᐳᖓ, ᖁᔭᓐᓇᒦᕈᑎᒃᑲ ᐃᓕᔅᓯᓐᓄᑦ ᐊᑯᓂ 
ᑐᔪᕐᒥᐊᕆᓚᐅᕋᕕᙵ.”

ᑖᓐᓇ ᐊᑕᓂᖅ ᓈᒻᒪᒃᓴᑦᑎᐊᖅᐳᖅ ᓯᓐᐹᑦ ᐃᖅᑲᓱᖕᓂᖓᓂᒃ. “ᓯᓐᐹᑦ 
ᐅᒥᐊᕐᔪᐊᕐᒥᐅᑕᖅ,” ᐊᑕᓂᖅ ᐅᖃᖅᐳᖅ, “ᓂᐅᕕᖅᑎᑦᑎᐊᕙᐅᔪᑎᑦ. 
ᖁᔭᓕᔾᔪᑎᒋᓗᑎᒍᑦ ᑐᓂᔭᓐᓄᑦ, ᑕᐅᖅᓰᖃᑎᒌᖃᑦᑕᖔᕈᒪᕗᒍᑦ.”

ᑕᕝᕙᓕ ᐊᑕᓂᐅᑉ ᐱᑖᖅᑎᑉᐹ ᓯᓐᐹᑦ ᐅᔭᕋᑦᑎᐊᕙᖕᓂᒃ 
ᖃᐃᖅᑲᒃᓴᖅᓯᒪᔪᓂᒃ ᒎᓗᓂᒡᓗ, ᓯᓐᐹᑦᓗ ᐱᖃᑎᖏᑦ ᑐᖅᑯᐃᕕᖕᒋᑦ 
ᑕᑕᑎᖅᐸᐃᑦ ᑐᓂᕐᕈᓯᐊᖏᓐᓂᒃ.

ᐅᒥᐊᕐᔪᐊᕐᒥᐅᖃᑎᒌᑦ ᐅᑎᖅᐳᑦ ᐹᒡᑖᑦᒧᑦ. ᓯᓐᐹᑦ ᐅᒥᐊᕐᔪᐊᕐᒥᐅᑕᖅ 
ᐊᑎᖅᑖᕆᓪᓚᑦᑖᖅᐹ, ᐱᒻᒪᕆᐅᓂᖅᐹᖑᓪᓗᓂ, ᐊᒃᑐᐃᑦᑐᖖᒍᕐᓂᖓ 
ᐱᐅᔪᒥᑦ ᐱᖕᒪᑦ.

ᓯᓐᐹᑦ ᐅᒥᐊᕐᔪᐊᕐᒥᐅᖃᑎᖏᓪᓗ 
ᑕᐅᖅᓰᖃᑎᖃᖅᐳᑦ ᕿᕿᖅᑕᐅᑉ 
ᐊᑕᓂᖓᓐᓂᒃ, ᓯᓐᐹᑦᒥᒃ 
ᕿᑭᖅᑕᖁᑎᖓᓃᑎᑦᑎᔪᓐᓇᓚᐅᖅᑐᕕᓂᖅ 
ᑎᐱᔭᐅᒻᒪᑦ ᓯᒡᔭᖏᓐᓄᑦ.

ᓴᐃᓇᑐᖃᕐᒦᙶᖅᑐᖅ 

ᓴᐃᓃᓯᑦ ᐊᑐᖅᓯᒪᔭᖏᓐᓂᒃ ᐅᓂᒃᑳᖏᑦ ᐊᕕᒃᑐᖅᓯᒪᕗᑦ 
ᐊᐅᓚᑦᑎᔨᖏᓐᓂᒃ ᒪᓕᒡᓗᑎᒃ ᑕᐃᔭᐅᔪᓂᒃ ᑕᐃᓇᔅᑎᓂᒃ.
 

ᑖᒃᑯᐊ ᑕᐃᓇᔅᑎᑦ ᐅᓇᑕᐅᑎᒐᔪᒃᑐᕕᓃᑦ ᐊᑭᕋᕇᒃᑐᑎᒃ, 
ᐃᓛᓐᓂᒃᑯᓪᓗ ᓴᐃᓇᓕᒫᒥᒃ ᐊᖓᔪᖅᑳᖑᓂᖅ 
ᒥᓐᓂᒍᓚᐅᑕᐅᖃᑦᑕᖅᑐᕕᓂᖅ. ᒫᓐᓇᐅᓕᖅᑐᕐᓕ, ᓴᐃᓇ 
ᐊᐅᓚᑕᐅᓕᖅᐳᖅ ᒐᕙᒪᒧᑦ ᐊᓯᔾᔨᖅᑕᖖᒋᑦᑐᕐᒧᑦ. 

ᑕᐃᔅᓱᒪᓂᐅᑎᓪᓗᒍ, ᓴᐃᓇ ᐊᕕᒃᑐᖅᑕᐅᔪᕕᓂᖅ ᕼᐋᓐ 
ᐊᑕᓂᐅᓂᖏᑦ ᑲᑕᓚᐅᖅᑎᓪᓗᒋᑦ. ᐅᐊᖕᓇᖓᓂ, ᐊᑕᓂᖏᑦ 
ᐅᐃ ᓴᖖᒋᓂᖅᑖᖅᐳᑦ, ᓂᒋᕐᒥᓕ, ᐊᑕᓂᒐᓚᐃᑦ ᒪᑭᑦᑑᒐᓗᐊᑦ 
ᐃᓇᖏᖅᑎᒌᒃᐸᒃᐳᑦ.

ᐊᖓᔪᖅᑳᖃᑦᑎᐊᖅᑎᓐᓇᒋᑦ ᓴᐃᓇ ᑕᐃᔅᓱᒪᓂ ᑎᒡᓕᒐᖅᑎᓄᑦ 
ᐅᐊᖕᓇᖅᐸᓯᖕᒥᐅᓄᑦ ᐸᕝᕕᓴᒃᑕᐅᕙᒃᐳᑦ, ᐱᓗᐊᖅᑐᒥᒃ ᕈᐃᐅᕆᓐᓄᑦ. 
ᕈᐃᕌᓐ ᓇᕈᔨᕕᓃᑦ ᕿᒧᒃᓯᐅᑎᒃᑯᑦ ᓴᐃᓇᐅᑉ ᐅᐊᖕᓇᖓᓂ.

ᑕᐃᓇᔅᑎ ᐃᓚᔮᕇᓂᑦ ᑭᖑᕚᕇᓐᓃᖖᒑᖅᐸᒃᑐᕕᓃᑦ ᐊᖓᔪᖅᑳᑦ.

ᐊᖏᔪᖅᑳᕐᔪᐊᖅ ᐅᐊᖕᓇᕐᒥᐅᓂ ᐅᐃ ᓴᐃᓇᒥ ᐃᓄᖁᑎᖏᓐᓂᒃ 
ᐅᓇᑕᖅᑎᓂᒃ ᑲᑎᖅᓱᐃᖁᔨᕙᖕᓂᖅᐳᖅ ᑖᒃᑯᓂᖓ ᑎᒡᓕᒐᖃᑦᑕᖅᑐᓂᒃ 
ᐊᑭᒋᐊᕈᓐᓇᕐᓂᐊᖅᑐᓂᒃ. ᐊᖑᑎᖏᑦ ᓄᓇᓕᕋᓛᓂ 
ᐅᓇᑕᖅᑎᖖᒍᖅᑎᑕᐅᕙᒃᑐᕕᓃᑦ ᓴᐳᔾᔨᓂᐊᕐᓗᑎᒃ.

ᑕᐃᔅᓱᒪᓂᒥᒃ ᐅᓂᒃᑳᖅᐳᖅ ᐃᙱᕈᑦ ᕼᐅᐊ ᒧᓛᓐ.
ᕼᐅᐊ ᒧᓛᓐ ᓴᐃᓃᓯᓄᑦ ᐅᓂᒃᑳᖅᑐᐊᖑᕗᖅ ᐊᔪᒐᖅ 

ᐅᓇᑕᕆᐊᖅᑐᕕᓂᖅ ᕈᐃᕌᓂᒃ ᑭᒡᒐᖅᑐᖅᑎᐅᓪᓗᓂ ᐅᐊᖕᓇᒥᐅᓂᒃ ᐅᐃ 
ᓴᐃᓇᒥ. ᑖᓐᓇ ᐃᙱᕈᑦ ᕼᐅᐊ ᒧᓛᓐ ᑎᑎᕋᖅᑕᐅᔪᕕᓂᖅ ᐊᕐᕌᒍᖏᓐᓂ 
500 ᐅᓪᓗᖅᓯᐅᑎᕗᑦ ᒪᓕᒡᓗᒋᑦ. ᐅᖃᓗᕋᐅᔭᐅᑎᐅᕗᖅ ᓇᐃᑦᑐᖅ 
ᐅᓂᒃᑲᐅᓯᓕᒃ ᕼᐅᐊ ᒧᓛᓐ ᐃᓚᒋᔭᐅᓕᕐᓂᕕᓂᖓᓂᒃ ᐅᓇᑕᖅᑎᓄᑦ 
ᑭᖑᕝᕕᐅᑎᓪᓗᓂ ᐊᑖᑕᒥᓄᑦ ᐊᓂᖓᓄᓪᓗ. ᐊᔪᒐᙳᕐᓂᖓ 
ᐱᒋᐊᖅᐳᖅ ᐅᓇᑕᕆᐊᖅᑐᓂᒃ ᐱᖃᓯᐅᑎᖕᒪᑦ ᐃᔨᕋᖅᑐᖅᑐᓂ ᐃᓚᔮᓂ 
ᓴᐳᑎᔪᒪᓪᓗᓂᒋᑦ.

ᐊᔪᒐᖅ ᒧᓛᓐ 
ᑕᕐᕆᔭᐅᑎᓕᐅᖅᑕᐅᓯᒪᕗᖅ 
ᒪᕐᕈᐊᖅᑎᖅᑐᓂ, ᓯᕗᓪᓕᖅ 1998-
ᒥ ᓴᖅᑭᑕᐅᓪᓗᓂ, ᐊᐃᑉᐹ, 2020-
ᒥ. ᑕᒪᒃᑭᒃ ᐅᓂᒃᑳᕐᖓᕐᒦᖖᒑᖅᑑᒃ 
ᑭᓯᐊᓂ ᐊᓯᔾᔨᖅᓯᒪᕐᔪᐊᖅᐴᒃ.

ᒧᓛᓐ ᐊᖑᑕᐅᖖᒍᐊᖅᑐᓂ 
ᐅᓇᑕᖅᑎᓄᑦ ᐃᓚᓕᐅᑎᔪᕕᓂᖅ 
ᐊᑖᑕᓂ ᐃᓇᖏᖅᑐᓂᐅᒃ. ᖁᓕᓂᒃ 
ᐊᕐᕌᒍᓂᒃ ᐅᓇᑕᖅᑐᕕᓂᖅ 
ᐊᑦᑎᖅᑕᐅᓪᓗᓂᓗ “ᒧ ᕼᐅᐊ 
ᑲᑉᐱᐊᑦᑕᐃᑦᑐᖅ.” 

ᒧᓛᓐ ᐅᓇᑕᕆᐊᖅᑐᖅ 

ᒧᓛᓐ ᐃᒃᓯᕙᔪᖅ ᓵᑦᑎᐊᖓᓂ ᓄᕕᖅᓴᕈᑎᐅᑉ, 
ᐊᒡᒐᖏᑦ ᑎᒍᒻᒥᓪᓗᑎᒃ. ᐃᕙᓗᐊ ᓄᕕᓯᒪᓕᕋᓗᐊᖅᑎᓪᓗᒍ 
ᐱᒋᐊᑐᐃᓐᓇᕆᐊᖃᓕᖅᑐᓂ, ᑭᓯᐊᓂᓕ ᐱᒋᐊᕐᓇᓵᖅᐳᖅ. 

ᐃᓱᒪᕗᖅ ᑐᓴᒐᒃᓴᒥᒃ ᐅᖃᓕᒫᖅᑲᐅᔭᕐᒥᓂᒃ ᓄᓇᓕᖏᑦᑕ 
ᐱᕕᑐᓂᖓᓂ. ᐊᖓᔪᖅᑳᕐᔪᐊᕉᖅ ᑎᓕᓯᕗᖅ ᐊᖑᑎᓂᒃ. ᑖᒃᑯᐊ 
ᐅᐊᖕᓇᒧᑦ ᐅᓇᑕᕆᐊᖁᕙᐃᑦ, ᐊᑭᕋᖏᓐᓂᒃ ᕈᐃᕌᓂᒃ.

ᐃᓚᔮᕇᑦ ᐊᑎᖏᑦ ᑕᐃᔭᐅᕙᓪᓕᐊᕗᑦ ᑎᑎᖅᑲᓂᑦ, 
ᐊᑕᐅᓯᐅᓈᖅᑎᖅᐳᑦ. ᑦᓰ. ᐆ. ᓵᖕ.

ᕼᐅᐊ.
ᐃᓚᖕᒋᑦ. 
ᑭᓯᐊᓂᓕ ᑖᒃᑯᐊ ᐊᖑᑎᖏᑦ ᐱᖃᑕᐅᔪᓐᓇᙱᑦᑐᐃᓐᓇᐅᕗᑦ. 

ᐊᖏᔪᒃᑎᕐᒥᒃ ᐊᓂᖃᙱᓚᖅ, ᐊᓂᑯᓗᕋᓛᖃᕋᓗᐊᖅᑐᓂ. 
ᒪᒃᑯᓗᐊᖅᐳᕐᓕ ᑖᓐᓇ ᐊᓂᑯᓗᕋᓛᖓ ᐅᓇᑕᕆᐊᒃᓴᖅ. ᐊᑖᑕᖓᓕ 
ᑕᕝᕙ ᑖᒃᑯᓇᙵᑦ ᐃᓚᐅᔪᓐᓇᖅᑐᑑᕗᖅ ᐅᓇᑕᕆᐊᖅᑐᓄᑦ.

ᒧᓛᓐ ᑖᒃᑯᓂᖓ ᐃᓱᒫᓗᒃᐳᖅ ᑐᓴᖅᐳᕐᓗ ᐊᑖᑕᖓ ᐊᔭᐅᑉᐱᐊᖅᑐᖅ 
ᐱᓱᕝᕕᒃᑰᖅᑐᖅ ᓄᕕᖅᓴᕐᕕᐅᑉ ᓯᓚᑎᑦᑎᐊᖓᓂ. ᑕᒪᓐᓇ ᐊᕐᕌᒍ 60-
ᒋᓕᖅᐹ ᐅᑭᐅᖏᑕ. ᐊᔭᐅᑉᐱᐊᓂ ᐊᑐᖃᑦᑕᓕᓚᐅᖅᑕᖓ 50-ᓂᒃ 
ᐅᑭᐅᖃᖅᑎᓪᓗᒍ. 

ᐅᓂᒃᑳᓕᐊᖑᓯᒪᔪᖅ ᒪᓕᒐᓚᒃᑐᓂ ᐃᙱᕈᑦ ᕼᐅᐊ ᒧᓛᓐ.

ᒧᓛᓐ ᓄᕕᖅᓴᕋᓱᓕᕋᓗᐊᖅᐳᖅ. ᑭᓯᐊᓂᓕ 
ᐃᕙᓗᓕᕆᒋᐊᓕᕋᓗᐊᕋᒥ, ᑎᒍᒻᒥᐊᓪᓚᒃᐸᐃᑦ ᐃᒻᒥᓄᓪᓗ ᐅᖃᖅᐳᖅ, 
“ᐋᒃᑲ, ᑐᖁᑎᔾᔮᖖᒋᑕᕋ. ᓄᓇᓕᖕᓅᕐᓂᐊᖅᑐᖓ, ᕿᒧᒃᓯᐅᑎᒥᒃ 
ᐃᑭᒪᕕᒥᒡᓗ ᓂᐅᕕᕐᓗᖓ, ᐅᓇᑕᕆᐊᕐᓂᐊᖅᐳᖓ ᐊᑖᑕᒐ 
ᐃᓚᐅᖁᙱᓐᓇᒃᑯ.”

ᐊᓱᐃᓪᓛᒃ ᒧᓛᓐ ᑲᓇᖕᓇᖅᐸᓯᐊᓂ ᓂᐅᕕᕋᕐᕕᖕᒨᖅᐳᖅ 
ᓂᐅᕕᖅᐳᕐᓗ ᕿᒧᒃᓯᐅᑎᑦᑎᐊᕚᓗᖕᒥᒃ. ᐱᖓᓐᓇᖅᐸᓯᐊᓂ 
ᓂᐅᕕᕋᕐᕕᖕᒥ ᓂᐅᕕᖅᐳᖅ ᐃᑭᒪᕕᖕᒥᒃ ᕿᐱᖕᒥᓪᓗ. ᓂᒋᖅᐸᓯᐊᓂ 
ᓂᐅᕕᕋᕐᕕᖕᒥ, ᐊᖂᑎᑖᖅᐳᖅ. ᐅᐊᖕᓇᖅᐸᓯᐊᓂ ᓂᐅᕕᕋᕐᕕᖕᒥ 
ᑏᒐᐅᑎᑖᖅᐳᖅ.

ᖃᐅᑎᓪᓗᒍ ᐅᓪᓛᒃᑯᑦ, ᓯᕿᓂᖅ ᓱᓕ ᓂᐱᓯᒪᑎᓪᓗᒍ, ᐊᐅᓪᓚᖅᐳᖅ, 
ᐊᖏᔪᖅᑳᖏᒃ ᐃᓱᒪᒥᒍᑦ ᑕᕝᕙᐅᕗᑏᖅᑐᓂᒋᒃ.

ᕿᒧᒃᓯᐅᑎᑉᐳᕐᓗ ᐅᓇᑕᖅᑎᓄᑦ ᐃᓚᓕᐅᑎᓪᓗᓂ, ᐊᑖᑕᖓᑕ 
ᐅᓇᑕᖅᑐᖅᓯᐅᑎᖓᓂᒃ ᓴᕕᒡᔪᐊᖓᓂᓪᓗ ᐊᑐᖅᑐᓂ. ᖃᐅᔨᒪᕗᖅ 
ᐊᖑᑕᐅᙳᐊᕆᐊᖃᕐᓂᐊᖅᑐᖅ ᐅᓇᑕᖅᑎᓄᑦ ᐃᓚᐅᑎᑕᐅᓂᐊᕈᓂ. 
ᑕᖕᒫᕐᕕᖓᓂ, ᐊᓪᓚᒃᑎ ᐊᑎᓕᐅᕆᑲᑕᒃᐳᖅ ᐅᓇᑕᖅᑎᓂᒃ. “ᐊᑏᑦ,” 
ᐅᖃᖅᐳᖅ.

ᐃᓱᒪᖏᑦᑎᐊᖅᑐᓂ, ᒧᓛᓐ ᐅᖃᖅᐳᖅ, “ᒨ,” ᓴᐃᓃᓯᑎᑐᑦ ᑖᓐᓇ 
ᐅᖃᐅᓯᖅ ᑐᑭᖃᖅᐳᖅ “ᑭᓇᐅᖏᑦᑐᖅ.”

ᐊᓪᓚᒃᑎ ᓂᐊᖁᕐᒥᓄᑦ ᐊᖏᑐᐃᓐᓇᖅᐳᖅ. “ᒨ, ᐊᑎᕆᕙᑦ. ᐃᓚᔮᕕᑦ 
ᐊᑎᖓ?”

“ᕼᐅᐊ.”
“ᒨ ᕼᐅᐊ,” ᐊᖑᑦ ᐅᖃᖅᐳᖅ.  “ᐊᑎᑦᑎᐊᕙᒃ.  ᐅᓇᑕᖅᑎᐅᖃᑎᑎᑦ 

ᐅᐸᓕᒃᑭᑦ.”
ᑕᐃᒫᓪᓗ, ᒧᓛᓐ ᐅᓇᑕᖅᑎᕈᖅᐳᖅ.
ᓯᕗᓪᓕᖅᐹᒥ ᐅᓐᓄᐊᖓᓂ, ᐅᓇᑕᖅᑏᑦ ᐊᐅᓪᓚᖅᐳᑦ ᖁᖅᓱᖅᑐᒧᑦ 

ᑰᖕᒧᑦ ᑕᖕᒫᖅᑐᑎᒡᓗ, ᑖᖅᓯᒻᒪᑦ ᒧᓛᓐ ᑕᖕᒫᕐᕕᖓᓂ, ᑰᕝᕙᓗᒃ 
ᑐᓴᖅᓴᑑᓕᖅᐳᖅ. ᓯᕘᕋᒍᓐᓃᖅᐸᓪᓕᐊᓂᖓᓗ ᑐᓴᖅᓴᐅᔫᔮᖅᐳᖅ 
ᑰᕝᕙᓗᒃᑐᑦ.

ᖃᐅᑎᓪᓗᒍ ᐅᓐᓄᐊᒥ, ᕿᕐᓂᖅᑐᓄᑦ ᖃᖅᑳᓗᖕᓄᑦ ᑕᖕᒫᓕᕆᕗᑦ. 
ᐅᓐᓄᒃᑲᓐᓂᖅᑎᓪᓗᒍ, ᑐᓴᖅᓴᑑᓕᖅᐳᑦ ᐅᓇᑕᖅᑎᐅᖃᑎᖏᑦ, ᖁᓱᕈᔪᑦᑐᑦ 

ᐅᖃᓪᓚᕝᕙᓗᒃᑐᑦ. ᑐᓴᖃᑦᑕᓕᕆᕗᑦ ᑕᕝᕙ ᐅᖓᓯᕝᕙᓗᒃᑐᓂᒃ 
ᖃᐃᒐᓛᕐᕙᓗᒃᑐᐊᓗᓐᓂᒃ. ᐅᓇᑕᖅᑎᐅᖃᑎᖏᑦ ᓴᔪᓕᖅᐳᑦ, ᑭᓯᐊᓂᓕ 
ᒧᓛᓐ ᓴᐳᔾᔨᔪᒪᓂᖅᑖᖅᐸᓪᓕᐊᑐᐃᓐᓇᖅᐳᖅ.

ᐊᑯᓂᐊᓗᒃ ᓇᕈᓕᖅᐳᑦ ᖃᖅᑲᓕᒃᑯᑦ, ᐅᓇᑕᖅᐸᓪᓕᐊᓪᓗᑎᒃ 
ᕈᐃᕌᓂᒃ. ᒧᓛᓐ ᐊᑦᑎᖅᑕᐅᕗᖅ “ᒨ ᕼᐅᐊ ᑲᑉᐱᐊᑦᑕᐃᑦᑐᖅ” 
ᐅᓇᑕᖅᑎᐅᖃᑎᖏᓐᓄᑦ. ᐱᒃᑯᒋᔭᐅᕗᖅ ᑲᑉᐱᐊᑦᑕᐃᑦᑑᓂᖓᓄᑦ 
ᐊᔪᖏᓐᓂᖓᓗ. ᑭᓯᐊᓂᓕ ᖃᐅᔨᔭᐅᓚᐅᙲᓐᓇᖅᐳᑦ ᐊᕐᓇᐅᓂᖓᓂᒃ.

ᐅᓪᓗᐃᑦ ᐃᓚᖓᓐᓂ ᐅᐊᑦᑎᔨ ᐅᐸᓗᐃᔭᐅᕗᖅ 
ᓯᕙᓂᖅᑎᑦᑎᔭᕆᐊᖓ ᑎᑭᕌᖅᑕᐅᑎᓪᓗᒋᑦ ᐅᓇᑕᖅᑏᓪᓗ ᐊᖏᔪᖅᑳᖓᑦ 
ᑐᖁᑕᐅᕗᖅ. ᒧᓛᓐ ᕿᒫᔪᓂᒃ ᐅᓇᑕᖅᑎᓂᒃ ᓯᕗᓪᓕᐅᑎᕗᖅ, 
ᑲᑐᔾᔨᑦᑎᐊᕈᓐᓇᖅᓯᖕᒪᑕᓗ, ᐊᑭᕋᒥᓂᒃ ᓵᓚᖃᖅᐳᑦ.

ᐊᑯᓂᐊᓗᒃ ᐅᓇᑕᖅᐳᑦ. ᐊᕐᕌᒍᑦ ᖁᓕᖅ ᐊᓂᒍᖅᑎᓪᓗᒋᑦ ᑭᓯᐊᓂ, 
ᐅᓇᑕᖅᑏᑦ ᐊᖏᕐᕋᓕᑕᐃᓐᓇᖅᐳᑦ.

ᐊᑕᓂᕐᔪᐊᖅ ᓂᐱᖃᖅᑐᓂ ᐅᖃᓕᒫᖅᐸᓪᓕᐊᒐᒥ ᐊᔪᒐᐃᑦ 
ᐊᑎᖏᓐᓂᒃ ᑕᐃᓯᕗᖅ ᒨ ᕼᐅᐊ ᑲᑉᐱᐊᑦᑕᐃᑦᑐᕐᒥᒃ. ᒧᓛᓐ ᓯᕗᒻᒧᑦ 
ᐊᓚᒃᑲᕆᐊᖅᐳᖅ. “ᑭᓱᒥᒃ ᐅᕙᓐᓂᑦ ᐱᔪᒪᓇᔭᕋᕕᑦ ᐊᔪᒐᖅ?” 
ᐊᑕᓂᕐᔪᐊᖅ ᐊᐱᕆᕗᖅ. “ᐅᓇᑕᖅᑎᓄᑦ ᓯᕗᓕᖅᑎᕈᕈᒪᒐᔭᖅᐱᑦ, ᐅᕝᕙᓗ 
ᐅᖃᐅᔾᔪᐃᔨᙳᕐᓗᑎᑦ ᓴᓂᓐᓂ?”

“ᐊᔪᙱᑦᑐᕐᔪᐊᖅ,” ᒧᓛᓐ ᐅᖃᖅᐳᖅ, “ᕿᒧᒃᓯᐅᑎᑖᕈᒪᑐᐃᓐᓇᖅᐳᖓᓕ 
ᐊᖏᕐᕋᐅᑎᒋᓂᐊᖅᑕᓐᓂᒃ, ᑕᐃᒫᒃᑕᐅᖅ ᕿᒧᒃᓯᐅᑎᑖᓚᐅᕋᒪ 
ᐅᓇᑕᕆᐊᓕᕋᒪ.”

ᐊᓱᐃᓪᓛᒃ ᐊᖏᕐᕋᖅᐳᖅ, ᒪᓕᒃᑕᐅᓪᓗᓂ ᑕᑎᖃᓕᖅᑐᓄᑦ 
ᐅᓇᑕᖅᑎᓄᑦ. ᐊᖏᔪᖅᑳᖏᒃ ᐊᓂᑯᓗᕋᓛᖓᓗ ᐸᕐᕆᐊᖅᐳᑦ ᓄᓇᓕᖕᓄᑦ 
ᑲᑎᔭᖅᑐᖅᑐᒍ. ᐊᑖᑕᖓ ᐊᔭᐅᑉᐱᐊᕐᒥᓄᑦ ᕿᑲᕈᓐᓇᐃᓪᓕᓂᖓ 
ᑐᓴᖅᓴᐅᑎᑉᐹ. ᐃᔨᕋᖅᑐᕈᑎᒋᔭᖓᓂᒃ ᐅᖃᐅᑎᖃᓚᐅᖅᓯᒪᓚᐅᙱᓚᑦ, 
ᖃᓄᕐᓗ ᐅᖃᕆᐊᒃᓴᖅ ᒫᓐᓇ ᓇᓗᓕᖅᐳᑦ.

ᒧᓛᓐ ᐃᕿᑕᐃᓐᓇᕆᕙᐃᑦ—ᐊᑖᑕᖓ, ᐊᓈᓇᖓ, ᐊᓂᑯᓗᕋᓛᖓᓗ—
ᓂᓪᓕᕋᑎᒡᓗ ᐊᖏᕐᕋᖅᐳᑦ. ᐅᓇᑕᖅᑎᖏᑦ ᓯᓚᑎᑦᑎᐊᖓᓂ 
ᐅᑕᖅᑭᑐᐃᓐᓇᖅᐳᑦ.

ᒧᓛᓐ ᐊᑖᑕᖓᑕ ᐅᓇᑕᖅᑐᖅᓯᐅᑎᖏᑦ ᐲᕋᒥᒋᑦ ᐊᓐᓄᕌᑐᖃᖏᑦ 

ᐊᑎᕙᐃᑦ. ᓂᒥᓂ ᐲᕋᒥᐅᒃ ᑮᓇᓂ ᐱᐅᓴᖅᐹ. ᐊᓂᒐᒥ, ᒨ 
ᕼᐅᐊᖑᔪᓐᓃᖅᐳᖅ, ᒧᓛᖑᓕᕐᓗᓂ.

ᐅᓇᑕᖅᑎᐅᖃᑎᖏᑦ ᑲᒪᐃᖅᑭᒃᐳᑦ. “ᐊᕐᕌᒍᓂᒃ ᖁᓕᓂᒃ 
ᐊᐅᓪᓚᕋᖃᑎᒌᑦᑐᒍᑦ,” ᐅᖃᖅᑐᖃᖅᐳᖅ, “ᖃᐅᔨᓚᐅᖏᑦᑐᒍᑦ ᒨ ᕼᐅᐊ 
ᐊᕐᓇᐅᒋᐊᖓᓂᒃ!”

ᑕᐃᔅᓱᒪᓂ ᑖᒃᑯᐊ ᐅᓇᑕᖅᑎᐅᖃᑎᖏᑦ ᑐᑭᓯᓕᖅᐳᑦ: ᐅᑲᓖᒃ 
ᐸᖓᓕᖃᑎᒌᒃ ᓴᓂᓕᕇᒡᓗᑎᒃ ᐊᕐᓇᐅᓂᖏᑦ ᐊᖑᑕᐅᓂᖏᑦ 
ᖃᐅᔨᔭᒃᓴᐅᙱᓚᑦ. ᑕᐃᒫᒃᑕᐅᖅ ᐅᓇᑕᖅᑎᑦ ᐅᓇᑕᖅᑐᖅᓯᐅᑎᖅᓯᒪᔪᑦ, 
ᓴᓂᓕᕇᑦ ᐱᓱᖃᑎᒌᑦᑐᑦ ᐊᔾᔨᒌᖏᓐᓇᐅᒋᕗᑦ.

ᕼᐅᐊ ᒧᓛᓐ ᓴᓇᖖᒍᐊᒐᖅ ᓯᖓᐳᐊᕐᒥ. 
ᐅᓂᒃᑳᖅ ᕼᐅᐊ ᒧᓛᓐ ᓱᓕ ᐅᓪᓗᒥᒧᑦ 
ᐃᖅᑲᐅᒪᔭᐅᕗᖅ ᐅᓂᒃᑳᖅᑕᐅᕙᒃᑐᓂᓗ. 

ᓄᓇᑦᓯᐊᖅ 

ᓄᓇᕗᑦ 

ᑲᓚᖠᑦ 
ᓄᓇᖓᑦ 

ᓄᓇᕕᒃ 

ᐊᓚᔅᑲ 

ᐃᓄᒃ ᓇᕈᔨ:   
ᑭᕕᐅᖅ

ᐅᑭᐅᖅᑕᖅᑐᓕᒫᕐᒥ ᑭᕕᐅᖅ ᐅᓂᒃᑳᕆᔭᐅᕗᖅ, ᐊᓛᔅᑲᒥᑦ ᑲᓛᓪᓖᑦ 
ᓄᓇᖓᓐᓄᑦ. ᐊᔾᔨᒌᙱᑦᑐᒐᓚᐅᒐᓗᐊᑦ ᐅᓂᒃᑳᖅᑕᐅᔾᔪᓯᖏᑦ, ᑭᓯᐊᓂ 
ᑕᒪᕐᒥᓂᒃ, ᑭᕕᐅᖅ ᓇᕈᕗᖅ ᐊᑯᓂᐊᓗᒃ ᐊᒥᓱᓂᒡᓗ ᐊᓂᒍᐃᓪᓗᓂ 
ᐊᒃᓱᕈᕐᓇᖅᑐᓂᒃ. ᐅᓂᒃᑳᓂᒃ ᐱᖅᑯᓯᖃᖅᐳᖅ ᑲᑉᐱᐊᓱᖃᙱᓐᓂᕐᒥᒃ 
ᐃᓱᒪᓴᕋᐃᓐᓂᕐᒥᒡᓗ. ᐅᓂᒃᑳᖑᒐᔪᒃᑐᖅ ᐃᓄᑦᑎᐊᕙᐅᓚᐅᕐᓂᖓᓂᒃ 
ᐃᒃᐱᒍᓱᑦᑎᐊᓲᖑᓂᖓᓂᒡᓗ.

ᐅᕙᓂ ᐅᓂᒃᑳᕐᒥ, ᑭᕕᐅᖅ ᑲᑎᓯᕗᖅ ᐃᒍᑦᑕᕐᔪᐊᕐᒥᒃ, 
ᑲᑉᐱᐊᓇᖅᑐᐊᓗᒃ ᐃᒍᑦᑕᖅ ᐊᕐᓇᖅ ᐃᓄᖕᓂᒃ ᓂᖅᑎᐅᓲᖅ 
ᐅᒃᑯᓯᕐᔪᐊᕌᓗᖕᒥᓄᑦ. ᑐᓴᐅᒪᑐᐃᓐᓇᕆᐊᖃᖅᑕᑦ ᑖᓐᓇ ᐅᕝᕙᓘᓐᓃᑦ 
ᐅᖃᓕᒫᖅᓯᒪᕗᑎᑦ ᐊᔾᔨᑲᓴᖓᓂᒃ. ᐅᓇ ᐅᓂᒃᑳᖅ ᐅᖃᓕᒫᖅᐸᓪᓕᐊᓗᒍ, 
ᐊᓯᖏᑦ ᐊᔪᒐᐃᑦ ᐅᕙᓂ ᐅᖃᓕᒫᒐᕐᒥ ᐃᓱᒪᒋᓂᐊᖅᐸᑎᑦ. ᖃᓄᖅ 
ᑭᕕᐅᖅᑎᑑᖅᐸᑦ? ᖃᓄᖅ ᑭᕕᐅᕐᒥᒃ ᐊᔾᔨᐅᙱᓐᓂᖃᖅᐸᑦ? ᑭᓱᓂᒃ 
ᐃᓕᑦᑎᖅᑲᐅᕕᑦ ᐃᓕᖅᑯᓯᖃᑎᒌᙱᑦᑐᓂᑦ ᑖᒃᑯᓂᖓ ᐊᔪᒐᕐᓂᒃ 
ᐅᓂᒃᑳᓕᐊᖑᓯᒪᔪᓂᒃ ᐊᔾᔨᒌᐸᓗᒃᐸᑦ ᐊᔾᔨᒋᖖᒋᓚᐃᓪᓘᓐᓃᑦ? 

ᑭᖕᒍᓪᓕᖅᐹᖅ ᐅᓇ ᐅᓂᒃᑳᖅ ᑐᓴᐅᒪᔭᒃᓴᕆᕙᑦ  
ᖃᐅᔨᒪᔭᒻᒪᕆᒃ ᓇᕈᔨ: ᑭᕕᐅᖅ

ᑭᕕᐅᑉ ᑲᑎᔭᖓ ᐃᒍᑦᑕᕐᔪᐊᖅ  

ᑭᕕᐅᖅ ᐊᐅᓪᓚᕋᓕᖅᐳᖅ ᐊᑯᓂᐊᓗᒃ, ᐊᑯᓂᐊᓗᒡᓗ ᐃᓄᖕᓂᒃ 
ᐆᒪᔪᓂᒡᓗ ᑕᑯᓚᐅᕈᓐᓃᖅᐳᖅ. ᐅᖅᑰᓯᕗᖅ ᑕᖃᒪᓪᓗᓂ ᑳᒃᑐᓂᓗ, 
ᓄᖅᑲᑲᐃᓐᓇᕈᒪᓕᖅᐳᖅ ᑕᖕᒫᕐᓗᓂ ᐅᓐᓄᐊᙳᕐᒪᑦ.

ᑕᕝᕙᑲᓪᓚᒡᓕ, ᑕᑯᕗᖅ ᑐᐱᕐᒥᒃ ᐅᖓᓯᒃᑐᒥ. ᖁᕕᐊᑦᑖᓪᓚᒃᐳᖅ! 
ᐊᒃᓱᕈᕐᓇᖅᑐᒃᑰᑯᑖᒃᑲᒥ, ᐊᑕᐅᕐᓕ ᑕᖃᐃᖅᓯᕐᓂᐊᓕᖅᐳᖅ 
ᐅᓂᒃᑳᖃᑎᒃᓴᖃᕐᓗᓂ ᐊᐅᓪᓚᕋᕐᓂᕐᒥᓂᒃ ᐃᓅᖃᑎᒥᓄᑦ.

ᑭᕕᐅᑉ ᖃᔭᓂ ᑐᓚᒃᑎᐹ ᑐᐱᕐᒧᓪᓗ ᑐᐊᕕᖅᐳᖅ. 
ᖃᒡᓕᕙᓪᓕᐊᓪᓗᓂᐅᒃ, ᓱᖕᒪᒃᑭᐊᖅ ᑲᑦᑐᑳᓪᓚᒃᐳᖅ ᐅᔾᔨᖅᓱᑦᑎᐊᓕᖅᐳᕐᓗ 
ᑐᐸᐃᔪᒪᓇᓂ ᑐᐱᕐᒦᑦᑐᕐᒥᒃ. ᐃᓚᖏᑦ ᐃᓄᐃᑦ ᐋᓪᓚᒥᓄᑦ 
ᐃᖅᓯᓇᕈᓐᓇᖅᐳᑦ.

ᑭᕕᐅᖅ ᑐᐱᕐᒨᕋᒥ, ᓈᓚᓕᖅᐳᖅ, ᑐᓴᕋᓂᓗ. ᑐᐱᐅᑉ ᐹᖓ 
ᐃᖅᐸᖅᑎᑉᐹ, ᐃᑦᑐᐊᕐᓗᓂᓗ.

ᑕᑯᕗᖅ ᐊᕐᓇᑯᔅᓱᐊᓗᖕᒥᒃ ᐱᓚᒃᑑᔮᖅᑐᒥᒃ ᓇᑦᑎᕐᒥᒃ. ᓱᖕᒪᒃᑭᐊᖅ 
ᐱᔾᔪᑎᖃᖅᑐᓂ ᑭᕕᐅᖅ ᖁᓱᓕᕈᑎᖃᖅᐳᖅ. ᓂᙵᒃᑎᒍᒪᙱᓐᓇᒥᐅᒃ, 
ᖃᐅᔨᑎᓐᓇᓱᓕᖅᐹ ᐅᕆᓗᒡᕕᒋᓪᓗᓂᐅᒃ.

ᐊᑯᓂᐅᙱᑦᑐᖅ, ᑖᓐᓇ ᐊᕐᓇᖅ ᐋᕐᓗᖅᐳᖅ ᑭᕕᐅᕐᓗ ᑕᑯᕚ. 
ᖁᓪᓗᒃᐳᖅ ᑭᕕᐅᖅ ᐅᔾᔨᕈᓱᓕᕋᒥ ᑖᔅᓱᒪ ᐃᔨᖏᒃ ᓯᑯᖖᒋᖓᔫᒃ. 
ᑕᑯᔪᓐᓇᙱᑦᑐᖅ ᑭᕕᐅᕐᒥᒃ. ᑕᐅᑐᙱᑦᑎᐊᒻᒪᕆᒃᑐᖅ. 

ᐊᕐᓇᖅ ᑐᙵᓇᕋᓱᒃᑐᓂ ᑭᕕᐅᕐᒧᑦ ᐅᖃᓯᕗᖅ. “ᑐᐱᓐᓄᑦ 

ᐅᓂᒃᑳᓕᐊᖕᒍᓯᒪᔪᖅ ᒪᓕᒐᓚᒃᑐᓂ ᑭᕕᐅᖅ ᐊᒻᒪ ᐃᒍᑦᑕᖅ 
ᐊᕐᓇᖅ, ᑎᑎᕋᖅᑐᖅ ᓅᓪ ᒪᒃᑑᒪᑦ

ᐃᓯᖏᒻᒥᒐᕕᑦ? ᑕᖃᔪᒃᓴᐅᔪᑎᑦ ᐃᖏᕐᕋᑯᑖᖕᓂᐊᓗᖕᓂᑦ. ᐊᓐᓄᕌᑎᑦ 
ᐸᓂᖅᓴᓚᐅᕐᓚᒃᑲ, ᑭᕕᐅᖅ.”

“ᖁᔭᓐᓇᒦᒃ,” ᑭᕕᐅᖅ ᐅᖃᖅᐳᖅ, ᑭᓯᐊᓂ ᑲᒫᓪᓚᒃᐳᖅ ᖃᓄᐊᓗᒃ 
ᑖᓐᓇ ᐊᕐᓇᖅ ᐊᑎᖓᓂᒃ ᖃᐅᔨᒪᒻᒪᖔᑦ.

ᐊᕐᓇᖅ ᐃᓐᓇᒃᓴᐃᓕᖅᐳᖅ ᑭᕕᐅᕐᒥᒃ ᑐᐱᐅᑉ ᑭᓗᖅᐸᓯᐊᓄᑦ 
ᐃᓐᓇᖅᑎᑦᑐᓂᐅᒃ. “ᑕᖃᐃᖅᓯᕈᓐᓇᖅᓯᕗᑎᑦ,” ᑖᓐᓇ ᐊᕐᓇᖅ ᐅᖃᖅᐳᖅ. 
“ᐊᓐᓄᕌᑎᑦ ᐃᓐᓂᓴᒨᕐᓂᐊᖅᐸᒃᑲ. ᓯᓂᓕᕈᕕᑦ, ᕿᔪᒃᑕᕆᐊᕐᓂᐊᖅᐳᖓ.” 
ᑕᐃᒪᓗ, ᐊᕐᓇᖅ ᐊᓂᕗᖅ ᑐᐱᕐᒥᑦ.

ᑭᕕᐅᖅ ᓯᓂᒐᓱᓕᕋᓗᐊᕋᒥ, ᑭᓯᐊᓂ ᓱᖕᒪᒃᑭᐊᖅ ᑖᔅᓱᒥᖓ 
ᐊᕐᓇᕐᒥᒃ ᖁᐃᓕᖅᑕᒋᔭᖃᖅᐳᖅ. ᕿᒫᓇᓱᒍᒪᓕᖅᐳᖅ. ᑕᕝᕙᓕ 
ᕿᒪᒍᑎᓂᐊᑦᑎᐊᓕᖅᑎᓪᓗᒍ, ᑖᓐᓇ ᐊᕐᓇᖅ ᐅᑎᖅᐳᖅ. ᐃᖏᒃᑲᒥ, 
ᐅᓗᑯᔅᓱᐊᓗᖕᒥᓂᒃ ᑎᒍᓯᒐᒥ ᐃᔨᖏᒃᑕ ᓯᓂᖏᒃ ᐃᓚᖖᒐᖅᐹᒃ. ᑭᕕᐅᕐᒧᑦ 
ᕿᕕᐊᖓᓕᖅᐳᖅ. ᐃᔨᖏᒃ, ᐊᖏᔪᐊᓘᒃ ᐊᒻᒪᓗᖅᑑᒃ ᐃᒍᑦᑕᖅᑎᑐᑦ, 
ᑕᑕᒥᔾᔪᑎᒋᕚᒃ ᑭᕕᐅᑉ. ᑕᐃᒪ, ᓂᓪᓕᙱᑦᑎᐊᖅᑐᓂ, ᐊᕐᓇᑯᔅᓱᐊᓘᑉ 
ᐃᔨᖏᒃᑕ ᓯᓂᖏᒃ ᐲᕋᒥᒋᒃ ᐅᖁᒻᒥᕋᒥᒋᒃ ᓂᕆᓪᓗᓂᒋᒃ.

ᑲᑉᐱᐊᓐᓇᒦᒃ, ᑭᕕᐅᖅ ᖃᐅᔨᒐᒥ ᓇᑦᑎᐅᓱᕆᖅᑲᐅᔭᖓ ᐊᕐᓇᐅᑉ 
ᐱᓚᒃᑐᖅᑕᖓ ᐊᓲᓇ ᐃᓄᕕᓂᖅ. ᖁᐊᖅᓵᓗᐊᒧᑦ ᓄᓯᓕᑉᐳᖅ 
ᐅᕐᕈᓪᓗᓂᓗ ᐊᒡᕕᖕᒧᑦ.

ᐃᖅᑯᒻᒪᕋᒥ ᖃᐅᔨᕗᖅ ᐊᕐᓇᖅ ᐊᓂᔪᕕᓂᖅ. ᑭᕕᐅᖅ ᑕᑯᓇᒃᑲᒥ 
ᑕᑕᒥᑉᐳᖅ ᑕᑯᒐᒥ ᐃᓄᐃᑦ ᓂᐊᖁᕕᓂᖏᓐᓂᒃ ᐅᐊᑎᖓᓂ ᐃᒡᓕᐅᑉ. 

ᓂᐊᖁᕕᓃᑦ ᐃᓚᖓᑦ ᐅᖃᖅᐳᖅ, “ᐅᕙᑦᑐᑦ ᐱᓂᐊᖅᑐᑎᑦ 
ᕿᒪᒃᓯᙱᒃᑯᕕᑦ. ᐊᓐᓄᕌᖅᑐᕐᓗᑎᑦ ᐊᓂᒋᑦ ᒫᓐᓇ.” 
ᓂᐊᖁᕕᓂᐅᖃᑎᖏᑦ ᐊᙶᔪᐃᓐᓇᐅᕗᑦ.

ᑭᕕᐅᑉ ᑐᐊᕝᕕᐊᓪᓚᒃᑐᓂ ᐊᑎᒋᓂ ᖃᕐᓕᖏᒡᓗ ᐊᑎᕚᒃ. 
ᑕᕝᕙᓕ ᑲᒥᖏᒃ ᑎᒍᒋᐊᕋᓗᐊᕋᒥᒋᒃ, ᐃᓐᓂᓴᖅ ᖁᒻᒧᒃᑕᓕᖅᐳᖅ 
ᑎᑭᑦᑐᓐᓇᙱᑕᖓᓄᑦ. ᑭᕕᐅᖅ ᐱᕕᒡᔪᐊᓕᖅᐳᖅ ᕿᒫᔪᒪᓪᓗᓂ.

ᑕᕝᕙᓪᓗᐊᕐᓗ, ᖃᐅᓪᓗᖅᑖᑯᓗᒃ ᖁᐸᓄᐊᖅ ᐃᓐᓂᓴᕐᒨᕋᒥ 
ᑲᒡᒍᐊᖅᓯᕗᖅ ᑭᕕᐅᓪᓗ ᑲᒥᖏᒃ ᓇᑎᕐᒧᑦ ᑲᑕᒃᐴᒃ.

ᑭᕕᐅᑉ ᑲᒦᖕᓂ ᑎᒍᓪᓗᓂᒋᒃ ᐹᒧᑦ ᑐᐊᕕᐊᓪᓚᒃᐳᖅ. ᑕᕝᕙᓕ 
ᑖᓐᓇ ᐃᒍᑦᑕᖅ ᐊᕐᓇᖅ ᐅᑎᖅᑐᐊᓘᔭᕇᖅᐳᖅ, ᓴᐱᓪᓗᓂᐅᒃ. ᐅᓗᒥᓄᑦ 

ᑭᓕᕆᐊᖅᐹ.  ᑭᕕᐅᖅ ᐊᓂᕕᒃᓴᐃᒍᑎᕗᖅ.
ᑕᕝᕙᓕ, ᑭᕕᐅᖅ ᑐᓴᖅᐳᖅ ᓱᐳᐊᕐᕙᓗᒃᑐᐊᓗᖕᒥᒃ ᐅᖓᓯᒃᑐᒥᑦ. 

ᐊᓱ ᐃᓐᓇ ᓇᓅᑉ ᑑᕐᖓᖓ. ᓱᐳᐊᕐᕙᓗᒃᑐᖅ ᓂᐱᖅᑯᖅᑐᓯᕙᓪᓕᐊᒐᒥ 
ᑐᐱᐅᑉ ᓯᓚᑖᓃᕝᕙᓕᑦᑎᓕᖅᐳᖅ. ᑖᓐᓇ ᐃᒍᑦᑕᖅ ᐊᕐᓇᖅ ᑐᐱᕐᒥᑦ 
ᐊᓯᐅᑳᓪᓚᒃᐳᖅ ᐊᖓᒃᑯᑎᑐᑦ.

ᑭᕕᐅᖅ ᓯᒡᔭᒧᑦ ᐅᓪᓚᒃᐳᖅ ᖃᔭᕐᒥᓄᓪᓗ ᐃᑭᕗᖅ. ᑐᐊᕕᕐᔪᐊᖅᑐᓂ 
ᐸᕈᓕᖅᐳᖅ. ᑕᕝᕙᓂ ᓅᑦᑐᓐᓇᐃᓪᓕᑳᓪᓚᒃᑐᐊᓘᕗᖅ. ᐃᒍᑦᑕᖅ ᐊᕐᓇᐅᑉ 
ᐃᒪᖅ ᖁᐊᖅᑎᑖᓗᒋᕚ ᑭᕕᐅᓪᓗ ᖃᔭᖓ ᓯᑯᔾᔪᑎᕗᖅ.

“ᖃᓄᐃᓐᓂᐊᓕᖅᐱᓪᓕ ᑕᕝᕙ?” ᖃᐃᒐᓛᖅᐳᖅ ᓯᒡᔭᒥᑦ ᐊᕐᓇᕈᓗᒃ. 
“ᕿᒫᕕᒃᓴᖃᕈᓐᓃᖅᑐᑎᓪᓕ.” ᑭᕕᐅᖅ ᓯᒃᑯᔾᔭᐅᓪᓚᑦᑖᖅᐳᖅ.

ᐃᖅᑲᐃᕗᖅ ᑑᕐᖏᓂᕐᒥᒃ ᐱᓯᕐᒥᒃ ᐃᓕᓚᐅᖅᓯᒪᔭᕐᒥᓂᒃ 
ᐅᐊᑦᑎᐊᕈᐊᓗᒃ. ᐃᖖᒋᓯᖕᒪᑦ ᑖᔅᓱᒥᖓ ᐱᓯᕐᒥᒃ ᓂᐱᖅᑯᖅᑐᓪᓗᓂ, 
ᓯᑯ ᓯᖁᑦᑎᖅᐸᓪᓕᐊᓕᖅᐳᖅ, ᑭᕕᐅᕐᓗ ᕿᒪᒃᓯᔪᓐᓇᖅᓯᓪᓗᓂ 
ᐊᑦᑕᕐᓇᙱᑦᑐᒧᑦ.

ᑭᕕᐅᖅ ᕿᒫᔪᓐᓇᖅᓯᑦᑕᖅᐳᖅ ᐃᒍᑦᑕᕐᒥᑦ ᐊᕐᓇᕐᒥᑦ. ᐸᕈᖅᑐᓂ 
ᐊᖏᕐᕋᐅᓯᒃᑲᓐᓂᕆᕗᖅ.

ᒧᓛᓐᒧᑦ, ᐊᔪᒐᐅᑉ ᓄᒃᑕᕐᓂᖓ ᐅᓂᒃᑳᖅᑕᐅᕙᒃᑐᑦ ᓄᓇᕐᔪᐊᕐᒥ 
ᐊᔾᔨᒋᕚ. ᐅᖃᓕᒫᒐᖅ ᑲᑎᖅᓱᖅᓯᒪᔪᓂᒃ ᐱᖓᓲᔪᖅᑐᓂᒃ ᐊᔪᒐᐃᑦ 
ᓄᒃᑕᕐᓂᖏᓐᓂᒃ ᐅᓂᒃᑳᖃᖅᐳᖅ ᐊᔾᔨᒌᖏᑦᑐᓂᒃ ᐃᓕᖅᑯᓯᓕᖕᓄᑦ 
ᐅᓂᒃᑳᓃᖖᒑᖅᑐᓂᒃ. ᑕᑯᓂᐊᖅᐳᑎᑦ ᐊᖓᒃᑯᖅᑕᐅᓯᒪᔪᓂᒃ 
ᓴᕕᒡᔪᐊᓂᒃ, ᑲᑉᐱᐊᓇᖅᑐᑯᒃᓱᐊᓗᖕᓂᒃ, ᑐᖁᔪᓐᓇᖏᑦᑐᓂᒃ ᑮᖕᓂᒃ, 
ᑲᑉᐱᐊᑦᑕᐃᑦᑐᓂᒃ ᐅᓇᑕᖅᑎᓂᒃ, ᑲᑉᐱᐊᓇᖅᑐᐊᓗᖕᓂᒡᓗ ᐆᒪᔪᕐᓗᖕᓂᒃ. 
ᐃᓕᑦᑎᒐᓛᖕᓂᐊᕆᕗᑎᑦ ᐊᔪᒐᐃᑦ ᓇᑭᖖᒑᖅᓯᒪᓂᖏᓐᓂᒃ ᖃᓄᐃᒻᒪᓪᓗ 
ᐅᓂᒃᑳᑦᑎᓐᓄᑦ ᐱᒻᒪᕆᐅᖕᒪᖔᑕ.


	UQALIMAARIUQSANIQ_BOOKS_20 - The Hero's Journey (cover) (IK).pdf
	UQALIMAARIUQSANIQ_BOOKS_20 - The Hero's Journey (interior) (IK).pdf
	UQALIMAARIUQSANIQ_BOOKS_20 - The Hero's Journey (cover) (IK)
	UQALIMAARIUQSANIQ_BOOKS_20 - The Hero's Journey (cover) (IK)

